Монгол Улсын Их Хурлын 2011 оны намрын ээлжит чуулганы Аюулгүй байдал, гадаад бодлогын байнгын хорооны 12 дугаар сарын 07-ны өдөр (Лхагва гариг)-ийн хуралдаан 10 цаг 05 минутад Төрийн ордны “А” танхимд эхлэв. 

Улсын Их Хурлын гишүүн Х.Жекей ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэй байв. 

Чөлөөтэй: Я.Батсуурь, Р.Амаржаргал, С.Батболд, Г.Занданшатар;
Өвчтэй: С.Баяр, Ш.Сайхансамбуу, Д.Зоригт, Ц.Шинэбаяр;
Тасалсан: О.Чулуунбат;


Нэг. “Гэмтэл, согог судлалын үндэсний төвийн хүлээн авах, яаралтай тусламжийн үйлчилгээг бэхжүүлэх” төслийг хэрэгжүүлэх зорилгоор Монгол Улсын Засгийн газар, Бүгд Найрамдах Франц Улсын Засгийн газар хоорондын Санхүүгийн хэлэлцээрийн төсөл (зөвшилцөх) 


Хэлэлцэж буй асуудалтай холбогдуулан Эрүүл мэндийн сайд С.Ламбаа, Сангийн яамны Төрийн нарийн бичгийн дарга Д.Баттөр, Эрүүл мэндийн яамны Стратеги, бодлого төлөвлөлтийн газрын дарга С.Энхболд, Сангийн яамны ахлах мэргэжилтэн Г.Өлзийжаргал, Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав. 
Санхүүгийн хэлэлцээрийн төслийг Эрүүл мэндийн сайд С.Ламбаа, төсөлтэй холбогдуулан Эдийн засгийн болон Төсвийн байнгын хорооноос гаргасан санал, дүгнэлтийг Улсын Их Хурлын гишүүн Х.Жекей нар танилцуулав. 


Танилцуулгатай холбогдуулан Улсын Их Хурлын гишүүн З.Энхболд, Э.Мөнх-Очир, Х.Жекей, Н.Ганбямба нарын асуусан асуултад Эрүүл мэндийн сайд С.Ламбаа, Сангийн яамны Төрийн нарийн бичгийн дарга Д.Баттөр, Эрүүл мэндийн яамны Стратеги, бодлого төлөвлөлтийн газрын дарга С.Энхболд нар хариулж, тайлбар хийв.


Улсын Их Хурлын гишүүн Э.Мөнх-Очир санал хэлэв. 


Х.Жекей: - “Гэмтэл, согог судлалын үндэсний төвийн хүлээн авах, яаралтай тусламжийн үйлчилгээг бэхжүүлэх” төслийг хэрэгжүүлэх зорилгоор Монгол Улсын Засгийн газар, Бүгд Найрамдах Франц Улсын Засгийн газар хоорондын Санхүүгийн хэлэлцээрийн төслийг дэмжиж байгаа гишүүд гараа өргөнө үү.


Зөвшөөрсөн:
6


Татгалзсан:

4


Бүгд:


10


Гишүүдийн олонхийн саналаар дэмжигдлээ. 

Байнгын хорооноос гаргасан санал дүгнэлт, хуралдааны тэмдэглэлийг Засгийн газарт хүргүүлэхээр тогтов.


Уг асуудлыг 10 цаг 50 минутад хэлэлцэж дуусав. 

Хоёр. Бүгд Найрамдах Энэтхэг Улсын Засгийн газраас Монгол Улсын Засгийн газарт олгох 20 сая ам.долларын зээлийн санхүүжилтээр Монгол-Энэтхэгийн хамтарсан Мэдээлэл, технологийн аутсорсингийн төв байгуулах Монгол Улсын Засгийн газар, Бүгд Найрамдах Энэтхэг Улсын Засгийн газар хоорондын Зээлийн хэлэлцээрийн төсөл (зөвшилцөх)
Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр, Сангийн яамны Төрийн нарийн бичгийн дарга Д.Баттөр, Мэдээлэл, шуудан харилцаа холбоо, технологийн газрын дарга Ж.Бат-Эрдэнэ, Сангийн яамны Зээл, тусламжийн бодлого, хамтын ажиллагааны газрын ахлах мэргэжилтэн М.Баярмаа, Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав. 

Зээлийн хэлэлцээрийн төслийг Боловсрол, соёл, шинжлэх ухааны сайд Ё.Отгонбаяр, төсөлтэй холбогдуулан Эдийн засгийн болон Төсвийн байнгын хорооноос гаргасан санал, дүгнэлтийг Улсын Их Хурлын гишүүн Х.Жекей нар танилцуулав. 
Танилцуулгатай холбогдуулан Улсын Их Хурлын гишүүн Н.Ганбямба, З.Энхболд нарын асуусан асуултад Боловсрол, соёл, шинжлэх ухааны сайд Ё.Отгонбаяр, Сангийн яамны Төрийн нарийн бичгийн дарга Д.Баттөр, Мэдээлэл, шуудан харилцаа холбоо, технологийн газрын дарга Ж.Бат-Эрдэнэ нар хариулж, тайлбар хийв. 

Улсын Их Хурлын гишүүн Э.Мөнх-Очир санал хэлэв. 

Х.Жекей: - Бүгд Найрамдах Энэтхэг Улсын Засгийн газраас Монгол Улсын Засгийн газарт олгох 20 сая ам.долларын зээлийн санхүүжилтээр Монгол-Энэтхэгийн хамтарсан Мэдээлэл, технологийн аутсорсингийн төв байгуулах Монгол Улсын Засгийн газар, Бүгд Найрамдах Энэтхэг Улсын Засгийн газар хоорондын Зээлийн хэлэлцээрийн төслийг дэмжиж байгаа гишүүд гараа өргөнө үү. 

Зөвшөөрсөн:
6


Татгалзсан:

4


Бүгд:


10


Гишүүдийн олонхийн саналаар дэмжигдлээ. 


Байнгын хорооноос гаргасан санал дүгнэлт, хуралдааны тэмдэглэлийг Засгийн газарт хүргүүлэхээр тогтов.


Уг асуудлыг 11 цаг 15 минутад хэлэлцэж дуусав. 


Гурав. Монгол Улсын Засгийн газар, Азийн хөгжлийн банк хооронд байгуулсан “Дээд боловсролын шинэчлэлийн төсөл”-ийн Зээлийн хэлэлцээрийг соёрхон батлах тухай хуулийн төсөл
Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр, Сангийн яамны Төрийн нарийн бичгийн дарга Д.Баттөр, Боловсрол, соёл, шинжлэх ухааны яамны Дээд боловсролын газрын дарга М.Баасанжав, мөн яамны Мэргэжлийн боловсролын газрын мэргэжилтэн Д.Батцэцэг, Сангийн яамны Зээл, тусламжийн бодлого, хамтын ажиллагааны газрын ахлах мэргэжилтэн Л.Болормаа, тус газрын мэргэжилтэн Л.Мөнхтуяа, Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав. 


Зээлийн хэлэлцээрийг соёрхон батлах тухай хуулийн төслийг Боловсрол, соёл, шинжлэх ухааны сайд Ё.Отгонбаяр танилцуулав. 

Танилцуулгатай холбогдуулан Улсын Их Хурлын гишүүн З.Энхболд, Н.Ганбямба нарын асуусан асуултад Боловсрол, соёл, шинжлэх ухааны сайд Ё.Отгонбаяр хариулж, тайлбар хийв. 


Улсын Их Хурлын гишүүн Э.Мөнх-Очир санал хэлэв. 
Х.Жекей: - Монгол Улсын Засгийн газар, Азийн хөгжлийн банк хооронд байгуулсан “Дээд боловсролын шинэчлэлийн төсөл”-ийн Зээлийн хэлэлцээрийг соёрхон батлах тухай хуулийн төслийг дэмжиж байгаа гишүүд гараа өргөнө үү. 

Зөвшөөрсөн:
7


Татгалзсан:

3


Бүгд:


10


Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Н.Ганбямба танилцуулахаар тогтов.

Уг асуудлыг 12 цаг 30 минутад хэлэлцэж дуусав. 


Дөрөв. “Дэлхийн шуудан холбооны дүрмийн наймдугаар нэмэлт протокол”-ыг соёрхон батлах тухай хуулийн төсөл
Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр, Мэдээлэл, шуудан, харилцаа холбоо, технологийн газрын дарга Ж.Бат-Эрдэнэ, Мэдээлэл, шуудан, харилцаа холбоо, технологийн газрын Бодлого, төлөвлөлтийн хэлтсийн ахлах мэргэжилтэн Ж.Баатархүү, мөн газрын Төрийн захиргааны удирдлага, хамтын ажиллагааны хэлтсийн ахлах мэргэжилтэн Н.Цэвээндарь, Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав. 

Соёрхон батлах тухай хуулийн төслийг Боловсрол, соёл, шинжлэх ухааны сайд Ё.Отгонбаяр танилцуулав.

Танилцуулгатай холбогдуулан Улсын Их Хурлын гишүүн З.Энхболдын асуусан асуултад Мэдээлэл, шуудан, харилцаа холбоо, технологийн газрын дарга Ж.Бат-Эрдэнэ, Мэдээлэл, шуудан, харилцаа холбоо, технологийн газрын Бодлого, төлөвлөлтийн хэлтсийн ахлах мэргэжилтэн Ж.Баатархүү нар хариулж, тайлбар хийв. 


Улсын Их Хурлын гишүүн З.Энхболд, Н.Ганбямба, Э.Мөнх-Очир нар санал хэлэв. 

Х.Жекей: - “Дэлхийн шуудан холбооны дүрмийн наймдугаар нэмэлт протокол”-ыг соёрхон батлах тухай хуулийн төслийг дэмжиж байгаа гишүүд гараа өргөнө үү.

Зөвшөөрсөн:
6


Татгалзсан:

4


Бүгд:


10


Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Н.Ганбямба танилцуулахаар тогтов.

Хуралдаан 11 цаг 45 минутад өндөрлөв.

Тэмдэглэлтэй танилцсан: 

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН 

ХОРООНЫ ДАРГА







Я.БАТСУУРЬ


Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ








Ц.АЛТАН-ОД
МОНГОЛ УЛСЫН ИХ ХУРЛЫН

2011 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 12 ДУГААР САРЫН 07-НЫ ӨДӨР 

(ЛХАГВА ГАРИГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 10 цаг 05 минутад эхлэв. 


Х.Жекей: - За Байнгын хорооны гишүүдийн амрыг айлтгаж байна. Ирцийг танилцуулъя. Я.Батсуурь гадаадад, Р.Амаржаргал гадаадад, С.Батболд гадаадад, С.Баяр өвчтэй. Н.Ганбямба гишүүн байгаа. Г.Занданшатар гадаадад, Д.Зоригт байгаа. Э.Мөнх-Очир байна. Х.Наранхүү байна. С.Оюун байна. Ш.Сайхансамбуу өвчтэй. Д.Хаянхярваа байна. О.Чулуунбат гишүүн ирж байгаа юм байна. Ц.Шинэбаяр гишүүн өвчтэй гэж байна. З.Энхболд гишүүн байна. М.Энхболд гишүүн ирснээр тооцож байгаачээ гэж хэлсэн. 

За ингээд гишүүдийн хангалттай байгаа учраас Байнгын хорооны хурлыг нээж байна. Байнгын хорооны хуралдаанаар хэлэлцэх асуудлыг танилцуулъя. 

Нэгдүгээрт, Гэмтэл, согог судлалын үндэсний төвийн хүлээн авах, яаралтай тусламжийн үйлчилгээг бэхжүүлэх төслийг хэрэгжүүлэх зорилгоор Монгол Улсын Засгийн газар, Бүгд Найрамдах Франц Улсын Засгийн газар хооронд байгуулах Санхүүгийн хэлэлцээрийн төсөл, зөвшилцөх. Хоёрдугаарт, Бүгд Найрамдах Энэтхэг Улсын Засгийн газраас Монгол Улсын Засгийн газарт олгох 20 сая ам.долларын зээлийн санхүүжилтээр Монгол-Энэтхэгийн хамтарсан Мэдээлэл, технологийн аутсорсингийн төв байгуулах Монгол Улсын Засгийн газар, Бүгд Найрамдах Энэтхэг Улсын Засгийн газар хоорондын Зээлийн хэлэлцээрийн төсөл. Мөн зөвшилцөх. Гурав. Монгол Улсын Засгийн газар, Азийн хөгжлийн банк хооронд байгуулсан “Дээд боловсролын шинэчлэлийн төсөл”-ийн Зээлийн хэлэлцээрийг соёрхон батлах тухай хуулийн төсөл. Дөрөв. “Дэлхийн шуудан холбооны дүрмийн наймдугаар нэмэлт протокол”-ыг соёрхон батлах тухай хуулийн төсөл. 


Хэлэлцэх асуудал өөр саналтай гишүүн байна уу? Алга байна. Хэлэлцэх асуудлаа батлах уу? За ингээд баталлаа. 
Нэг. “Гэмтэл, согог судлалын үндэсний төвийн хүлээн авах, яаралтай тусламжийн үйлчилгээг бэхжүүлэх” төслийг хэрэгжүүлэх зорилгоор Монгол Улсын Засгийн газар, Бүгд Найрамдах Франц Улсын Засгийн газар хоорондын Санхүүгийн хэлэлцээрийн төсөл (зөвшилцөх)

Нэгдүгээр асуудал. Гэмтэл, согог судлалын үндэсний төвийн хүлээн авах, яаралтай тусламжийн үйлчилгээг бэхжүүлэх төслийг хэрэгжүүлэх зорилгоор Монгол Улсын Засгийн газар, Бүгд Найрамдах Франц Улсын Засгийн газар хооронд байгуулах Санхүүгийн хэлэлцээрийн төсөл. Зөвшилцөх. 

Ажлын хэсэг ямар ямар хүмүүс байна. Энд байх шиг байна. Ажлынх хэсгийг танилцуулчихъя. С.Ламбаа Эрүүл мэндийн сайд. Д.Баттөр Сангийн яамны Төрийн нарийн бичгийн дарга. Байна уу? Алга уу. С.Энхболд Эрүүл мэндийн яамны Стратеги, бодлого төлөвлөлтийн газрын дарга, Сангийн яамны ахлах мэргэжилтэн Г.Өлзийжаргал нар оролцож байна. 

За ингээд Санхүүгийн хэлэлцээрийн төслийн талаар танилцуулга хийхийг, С.Ламбаа сайд хийх юм байна. С.Ламбаа сайдыг микрофонд урьж байна. 

С.Ламбаа: - За Аюулгүй байдал, гадаад бодлогын байнгын хорооны эрхэм гишүүд ээ, 


Бүгд Найрамдах Франц Улсын Засгийн газраас Улаанбаатар хотын Гэтэл, согог судлалын үндэсний төвийн хүлээн авах, яаралтай тусламжийн тасгийг Европ Стандартад нийцүүлэх зорилгоор 5 сая 50 мянган еврогийн хөнгөлөлттэй зээл авах тухай Монгол Улсын Засгийн газар, Бүгд Найрамдах Франц Улсын Засгийн газар хоорондын Санхүүгийн хэлэлцээрийг байгуулахаар урьдчилан тохиролцсон. 

Бүгд Найрамдах Франц Улсын Засгийн газраас зээлийг дараахь нөхцөлөөр авч байгаа. Зээлийн эргэн төлөгдөх хугацаа нь 20 жил. Зээлийн үндсэн төлбөрөөс чөлөөлөгдөх хугацаа нь 5 жил. Зээлийн хүү жилийн 0.73 хувь. Худалдан авалтаа Франц Улсын гарал үүсэл бүхий бараа, ажил, үйлчилгээний эзлэх хувь нь 75.0 хувь. Төслийн хамтарсан санхүүжилт олгож, Монгол Улсын Засгийн газраас 400 мянган евротой тэнцэхүйц хөрөнгийг тус эмнэлгийн өргөтгөлийн барилгын ажилд зориулан гаргахаар энэ гэрээний төсөлд тусгагдсан байгаа. 
Бид энд тайлбар өгөхөд энэ 400 мянган евротой тэнцэх хэмжээний хөрөнгийг 2010 оны төсөвт батлуулаад өнөөдөр өргөтгөлийнхөө барилгыг бариад дуусаад ашиглалтад авахад бэлэн болоод байж байгаа. 

Төслийн хүрээнд дараахь асуудлыг шийдэх юм. 

Нэгдүгээрт, хүлээн авах оношлогоо, эмчилгээний тасгийг европын өндөр технологийн 50 гаруй нэр төрлийн тоног төхөөрөмжөөр хангана. 10 жилийн өмнө энэ Франц Улсын буцалтгүй тусламжаар байгуулагдсан 4 мэс заслын тасаг байдаг. Энэ тасгийн бүх тоног төхөөрөмжүүд дахиж шинэчлэх юм. Сэхээн амьдруулах, эрчимт эмчилгээний тасгийн хүчин чадлыг 2 дахин нэмэгдүүлж, одоо 7 ортой байгаа бол 15 ортой болгож ингэж өргөтгөж шинэчлэх юм. Мөн Францын нэр хүнд бүхий 3 эмнэлэгтэй гэрээ байгуулж хамтарч Монголын эмч нарын мэргэжил боловсролыг дээшлүүлэх арга хэмжээг авна. 
Монгол Улсын Засгийн газар Бүгд Найрамдах Франц Улсын Засгийн газар хооронд байгуулах Санхүүгийн хэлэлцээрийг Монгол Улсын Засгийн газрын 2011 оны 11 дүгээр сарын 30-ны хуралдаанаар зарчмын хувьд дэмжээд Улсын Их Хурлын холбогдох Байнгын хороотой зөвшилцсөний үндсэн дээр санхүүгийн хэлэлцээрт гарын үсэг зурах бүрэн эрх олгох Ерөнхий сайдын захирамжийг гаргахаар шийдвэрлэсэн юм.
Энэ асуудлыг хэлэлцэж, шийдвэрлэж өгөхийг та бүхнээс хүсье. 

Баярлалаа. 

Х.Жекей: - С.Ламбаа сайдад баярлалаа. Танилцуулгатай холбогдуулж асуулт асуух гишүүд байна уу? З.Энхболд гишүүн. За ингээд З.Энхболд гишүүн асуултаа асуухыг урьж байна. 
З.Энхболд: - Сангийн яам зээл авахад оролцохоо больсон юм уу? Нэг ч хүн байхгүй юм. 
Х.Жекей: - Мэргэжилтэн нь тэнд сууж байна. Хариуцаж байгаа. Боловсролын яамнаас. 
З.Энхболд: - Энэ зээл нь 5 сая евро болохоор ганц мэргэжилтэн ирдэг болсон юм уу? Би энэ Сангийн яамныхыг ойлгохгүй байна л даа. 
Х.Жекей: - Д.Баттөр ирэх ёстой юм байна. Одоо Г.Өлзийжаргал Сангийн яамны ахлах мэргэжилтэн ирсэн байгаа юм байна. За дуудъя. 
З.Энхболд: - Мэргэжилтэнтэй юм ярихгүй. 

Х.Жекей: - Дараагийн асуулт гурвуулаа саяны улсууд байх ёстой юм байна шүү. Тэр Сангийн яамны Д.Баттөр. Дараагийн хоёр асуулт дээр хоёулаа байх ёстой юм байна шүү. 
Э.Мөнх-Очир: - Би С.Ламбаа сайдаас нэг юм асуух гэсэн юм. Одоо манайх евро стандартыг дууриагаад стандарттай болох гээд байгаа тийм ээ. Тэгээд Засгийн газар маань ийм юмыг яаж хараад байна вэ. Тэр стандартыг бий болгоно гэж ярингуутаа стандартаа өнөөдөр яг батлаад яг ийм стандарттай гээд бүх юм аа батлаагүй байж тэр стандартын дагуу юм барина гэж зээлүүд авч орж ирээд байгаа юм. Тэгэхээр манай Засгийн газар маань энэ стандарт боловсруулах ажил маань жаахан удаад байгаа юм уу гэж би хараад байгаа юм. Уг нь бол зээл нь их уддаг шүү дээ. Гаднаас мөнгө гуйх гээд их уддаг шүү дээ. Гэтэл мөнгө нь ороод ирчихсэн. Нөгөө стандарт маань батлагдаж гараагүй байдаг. Тэгсэн мөртлөө тэр стандартын дагуу байшин барина гээд яриад байгаа байхгүй юу. Тэгэхээр яах вэ зэрэг явуулж байтал болно гээд үзээд байгаа юм уу. Эсвэл одоо Засгийн газар бид нар одоо энэ зээлийг ирэх жил гэхэд аваад хэрэгжүүлнэ ч гэдэг юм уу. Тэр үед нь стандарт батлагдчихна гэсэн тийм ажлын явц нь харагдаад байгаа юм уу. Энийг бидэнд хэлж өгөөчээ. Евро стандарт гэхээр бид нар бүх түвшингийнхээ стандартуудыг өөрчлөөд яг тийм хэмжээндээ аваачих гэж байна уу, эсвэл одоо салбар салбараасаа эхлээд бас нэг жаахан өөрчлөлтүүд нь орж явах юм уу? Энийг тодруулчихвал гэсэн юм. 
Х.Жекей: - С.Ламбаа сайд хариулъя. 

С.Ламбаа: - Ер нь бол стандартын тухай асуудал бол нөгөө Эрүүл мэндийн шинэ хуулийн дагуу стандарт боловсруулах тухай асуудал хийгдэж байгаа юм. Энэ Гэтэл, согог судлалын үндэсний төвийн тухайд бол стандартыг баталчихсан ийм юм байгаа юм. Яагаад вэ гэвэл энэ яаралтай тусламж, сэхээн амьдруулахын стандарт нь бол яг евролын стандартаар батлаад, хамтарч батлаад, Францтай хамтарч хийгээд тэрийг нь баталгаажуулаад тэрийг өргөтгөлийнхөө барилгыг бариад дуусч байгаа юм. Тэгэхээр энэ дотор тавих тоног төхөөрөмжийнх нь асуудлыг Францын тал нийлүүлэх ёстой. 75.0 хувь нь Францын гаралтай тоног төхөөрөмж, техник хэрэгсэл байна гээд бүр гэрээндээ тохиролцчихсон. Стандартын тухай зүгээр хэлэхэд одоо бол нэгдсэн эмнэлгийн стандартаас бусад нь бол цөм батлагдчихсан юм. Улаанбаатар хотын нэгдсэн эмнэлгийн стандарт л батлагдаагүй. Нөгөө аймагтай адилхан болох ёстой. Төрөхтэй, гэмтэлтэй, мэс засалтай гэсэн нөгөө хууль тэгээд баталсан шүү дээ. Тийм учраас Азийн хөгжлийн банкны 3 дугаар төслийн хүрээнд нийслэлийн эрүүл мэндийн салбарт 14.0 сая ам.долларын буцалтгүй тусламж авсан шүү дээ. Тэр хүрээнд энэ стандартыг баталгаажуулаад батлахаар сая хэлэлцүүлсэн. 4 хоногийн өмнө. Тийм учраас одоо энэ бол ингээд батлагдаад гарчихад манай салбарын стандарт бол бүхэлдээ явна. 
Ганцхан бэрхшээлтэй юм байдаг юм. Нөгөө стандартаа Эрүүл мэндийн яам нь хийгээд дуусчихсаны дараагаар Стандарт, хэмжил зүйн газар баталгаажуулдаг байхгүй юу. Тэнд нь ингээд мэргэжлийн аймаар комисс байж байдаг. Тэнд асар их уддаг юм билээ л дээ. Одоо нөгөө тоглоомын стандартыг чинь 6 сар болж байж баталж байгаа байхгүй юу. Тийм учраас энийг бол зүгээр ер нь бол их хурдасгадаг тийм юм руу мэргэжлийн яам нь хийгээд ингээд баталгаажуулаад өгсөн байхад тэнд нөгөө комиссын хурал хүлээгээд ингээд суугаад байдаг нэг ийм зовлон бол байгаа юм. 
Э.Мөнх-Очир: - Нөгөө Батхишиг даргын ахалсан яваад байгаа нэг стандарт боловсруулах ажлын хэсэг явж байгаа. Тийм ээ. Би тэр нь дуусаагүй байхад ингээд байгаа юм уу гээд байсан юм. Тэгвэл бага багаар нь ингээд гаргаад яваад байгаа юм байна. Тийм ээ. 
С.Ламбаа: - Төрөлжсөн төрөлжсөнгөөрөө явж байгаа. 

Э.Мөнх-Очир: - Төвөө хаана барьж байгаа билээ? 

С.Ламбаа: - Шинэ гэмтэлтэйгээ өргөтгөөд барьсан юм. Холбоод барьсан байгаа. 
Х.Жекей: - Энэ хэлэлцээртэй холбогдуулаад Эдийн засгийн байнгын хороо, Төсвийн байнгын хорооны санал дүгнэлт бас ирсэн байна. Энийг танилцуулчихъя. 
Төсвийн байнгын хорооны болон Эдийн засгийн байнгын хорооны гаргасан санал, дүгнэлт байна. 


Гэмтэл, согог судлалын үндэсний төвийн хүлээн авах яаралтай тусламж, үйлчилгээг бэхжүүлэх төслийг хэрэгжүүлэх зорилгоор Монгол Улсын Засгийн газар, Бүгд Найрамдах Франц Улсын Засгийн газар хооронд байгуулах Санхүүгийн хэлэлцээрийн төслийг Төсвийн болон Эдийн засгийн байнгын хороонд 2011 оны 12 дугаар сарын 06-ны өдрийн хамтарсан хуралдаанаар хэлэлцээд уг хэлэлцээрийн төслийг дэмжсэн санал, дүгнэлтийг Аюулгүй байдал, гадаад бодлогын байнгын хороонд хүргүүлэх нь зүйтэй гэж хуралдаанд оролцсон гишүүдийн олонхийн саналаар шийдвэрлэсэн байна. 


Хэлэлцээрийн төслийг хэлэлцэх явцад Улсын Их Хурлын гишүүн Д.Ганхуяг зээлийн хүүг бууруулах асуудлыг хэлэлцээрийн явцад анхаарах нь зүйтэй гэсэн санал гаргасан байна. 


За ингээд хоёр Байнгын хорооны хамтарсан хуралдааны санал, дүгнэлт ирснийг танилцууллаа. 


Асуулттай холбоотой Сангийн яамны нөгөө Төрийн нарийн бичгийн дарга яасан бэ? З.Энхболд гишүүн ирэхээр нь асуух уу? Тийм ээ. 


З.Энхболд: - Ерөөсөө хариулт хэлэх хүнгүй байхад энэ хурал үргэлжлэх нь хэр зөв юм бэ? Энэний дараа ахиад 20.0 сая доллар байна шүү дээ. Дараа нь Дээд боловсролын шинэчлэл нь хэд юм. Энэ Сангийн яам энэ 20 сая, 5 сая евро, 20 сая долларыг тоохоо больчихсон болохоор би зарчим яриад байна л даа. 

Х.Жекей: - Хэдэн минут хүлээе дээ. Асуудал эхэлчихсэн юм байна. Тэгээд дараа дараагийн хүмүүсийн ажил төрлийг бодъё. Сангийн яамнаас үндсэндээ ажиллагаа. Тэр Сангийн яамны мэргэжилтэн дарга чинь яасан бэ? Ярьсан уу, яриагүй юу. Та микрофонд хэл дээ. Протоколд бас үлдэг л дээ. 

С.Ламбаа: - Би Д.Баттөртэй ярьсан. Орж ирж байна. 

Х.Жекей: - Яасан удаан явдаг юм. Байнгын хороо яагаад энэ бэлтгэлийг хангахгүй байна вэ, нөхдүүд. Цагтаа хүмүүсийг байлгах тэр асуудлыг хариуцаач. Зарлал хүрсэн үү? Байнгын хорооноос. 

Сангийн яамны Төрийн нарийн бичгийн дарга орж байна гээд ингээд хүлээж байгаа юм байна л даа. Баруун талд бөглөөнд зогсож байна гээд яриад байх юм байна. Дарааллаа баталсан болохоор хүлээе дээ тэгвэл. 

Байнгын хорооны хурал 9 цаг 30 минутад зарлагдсан юм. Өчигдрөөс хойш дахин дахин хэлсэн байна. Сангийн яамны Төрийн нарийн бичгийн дарга Д.Баттөр та цаг хэртэй гишүүдийг хүлээлгэчихлээ. Энэ гишүүд бас шаардлага тавьж байна. Та яагаад хоцорсон. Тэрийгээ хэлээч. Микрофонд. 

Д.Баттөр: - Уучлаарай. Би өглөө хөл өвдөөд эмнэлэг, I эмнэлэгт үзүүлсэн чинь зөвхөн нөгөө ясных нь зургийг авахуулчихаад гаръя гэсэн чинь заавал томографт хар гээд. Тэгээд жаахан буруу тооцоолоод. Тэгээд наашаа гарахдаа бас нэлээн түгжрэлд ороод удчихлаа. Уучлаарай. 

Х.Жекей: - За ингээд хурлаа үргэлжлүүлье. З.Энхболд гишүүн асуулт асууя. 

З.Энхболд: - Сангийн яамныхан ажилдаа хариуцлагатай хандаж баймаар байна. Энэ анх удаа биш. Бас урьд нь хоцорч байсан. Тэгээд ингээд хоцроод байх юм бол ажлаа өгсөн нь дээр шүү дээ Д.Баттөр өө. Ямар шалтгаантай байсныг чинь би сонирхохгүй шүү дээ.

Америкийн иргэний нисэхийн дарга согтуугаар машин жолоодож яваад ажлаасаа халагдаж байна шүү дээ. Машин жолоодоод л тэр өдрөө ажлаасаа халагдаж байна. Энэ шиг хариуцлагын тогтолцоо бид нар бүрдүүлэхгүй бол өнөөдөр хөл, маргааш юу нь ч юм өвдсөөр байгаад ингээд 4 жил явах нь л дээ. 

Асуулт ийм байна. Францын 5.0 сая еврогийн зээлээр авч байгаа эмнэлгийн тоног төхөөрөмж 4.0 сая юм байна. Сургалтын 10.0 хувь, зөвлөх үйлчилгээ 5.0 хувь, магадгүй зардал 5.0 хувь гээд. Энэ хувиуд чинь стандартад нийцэж байгаа юм уу? 

С.Ламбаа сайдаас болохоор 4.0 сая еврогийн тоног төхөөрөмж гэхээр яг ямар ямар нэртэй, ямар үнэтэй юмнууд байна. Монголын тал бас барилгын өргөтгөлд 400 мянган еврогоор хийх юм байна. Гэмтлийн эмнэлэг бол өөрөө их том барилга л даа. Одоо ахиад хажууд нь шинэ барилга барих гээд байгаа юм уу, яах гээд байгаа юм. Энийг нэг тайлбарлаач. 

Х.Жекей: - С.Ламбаа сайд хариулъя. Дараа нь ажлын хэсгээс нэмж хариулаарай. 

С.Ламбаа: - Тоног төхөөрөмжийн жагсаалтыг бол Эрүүл мэндийн яам, Гэмтэл, согогийн үндэсний төвийн захиалгын дагуу хийгээд бэлэн болгосон байж байгаа. Одоо энэ хэлэлцээрийг ингээд зөвшилцсөний дараагаар хэлэлцээр зурах үед яг тоног төхөөрөмжийнхээ жагсаалтыг шууд баталж гарын үсэг зурагдана. 
Манай 400 мянган еврогийн тэр барилгын ажил гэдэг нь бол өргөтгөлөө 3 давхар хийгээд дуусч байгаа юм. Өөрөөр хэлэх юм энэ бол зүгээр яаралтай хүлээн авах талаа, яг хаалган талдаа өргөн, хүмүүс чөлөөтэй байх нөхцөлөөр хийгдсэн ийм өргөтгөл байгаа юм. Өргөтгөлөө бариад дуусч байгаа юм. Өөрөөр хэлэх юм бол 2010 оны төсөв дээр тавиад мөнгөө батлаад тэгээд өргөтгөлөө хийгээд дуусч байгаа юм. Одоо энэ тоног төхөөрөмж ерөөсөө ингээд зөвшилцөөд, гарын үсэг зурсан тохиолдолд шууд ирээд л тоног төхөөрөмжөө угсрах ёстой Францын тал. Монголын талын ажил нь хийгдсэн гэж ингэж үзэж болно. 
Тоног төхөөрөмжийн жагсаалтыг одоо Гэмтэл, согог судлалын үндэсний төв гаргаад, манайх үнэ өртөгтэй нь тавиад бэлэн болгосон байгаа. Зөвшилцсөний дараа хэлэлцээр хийх явцад Францын талтай тохиролцох ёстой. Тоног төхөөрөмж. 
З.Энхболд: - Би ингээд байна шүү дээ. Эмнэлгийн тоног төхөөрөмж, одоо хайч, юу байдаг юм мэс заслын хутганаас өгсүүлээд компьютер томограф хүртэл хэдэн сая долларын үнэтэй, хэдэн арван доллараас үнэтэй юм байна шүү дээ. Тэгэхээр эмнэлгийн тоног төхөөрөмж гэхээр чинь юу ч ойлгогдохгүй байна шүү дээ. Хэдэн хутга авчраад 4.0 сая евро гэж байгаа юм бол яах юм. Юу авах гэж байгаагаа мэдэж байж зээл авмаар байна л даа. 
Х.Жекей: - За хариулъя. 

С.Ламбаа: - Энэ яг Гэмтэл, согог судлалын үндэсний төвийн яаралтай тусламж, сэхээн амьдруулахын тасагт шаардлагатай 52 нэр төрлийн тоног төхөөрөмж байгаа юм. Энэ нь бол жагсаалтаараа гарчихсан юм л даа. Одоо жагсаалт нь байна уу? Байвал ерөөсөө тэндээс авчраад З.Энхболд даргад аваад ир дээ. Жагсаалтыг нь бол ерөөсөө хийгээд бид нар тохирчихсон юм. 
Х.Жекей: - Нэмж хариулаад жагсаалтыг нь тараагаад өгчихгүй юу. Тэндээс нэмээд хариулчих. 
С.Энхболд: - С.Энхболд Эрүүл мэндийн яамны Стратеги, бодлого төлөвлөлтийн газрын дарга. Энд эцэслэж шийдэгдээгүй байгаа. Тэгэхдээ бид бол Гэмтэл, согог судлалын үндэсний төвийн хэрэгцээн дээр үндэслээд тоног төхөөрөмжийн жагсаалтыг гаргасан байгаа. Энэ нь юу вэ гэхээр сэхээн амьдруулах, яаралтай тусламжид шаардлагатай, нэн шаардлагатай тоног төхөөрөмжийн багцад нэг орны хажууд тавигдах тоног төхөөрөмжүүд маань бүгд байгаа. Энд монитор, за тэгээд сэхээн амьдруулахад шаардлагатай ийм багц багажууд орсон байгаа. Дээр нь сэхээн амьдруулахад хамгийн яаралтай хийгддэг зүйл бол компьютер томографын оношлогоо байгаа. Яг энэ тоног төхөөрөмжийг мөн Францын талтай хамтарч бид бол эцсийн байдлаар тохирох ёстой байгаа. Одоо бол урьдчилсан байдлаар тоног төхөөрөмжийг жагсаалт бол 4 сая 40 мянган еврод тохируулсан байдлаар гарсан байгаа. 
Х.Жекей: - За баярлалаа. Н.Ганбямба гишүүн. Н.Ганбямба гишүүн жаахан. 
Д.Баттөр: - Энэ зээлийн хөрөнгийн магадашгүй зардлын хэмжээ бол харьцангуй бага буюу техникийн үйлчилгээ харьцангуй бага буюу боломжтой хэмжээнд тавигдсан. Ихэнхи төслүүдийн магадашгүй зардал бол 10 орчим хувьтай. Энэ төслийн хувьд 5 хувь дээр тавьсан. Зөвлөх үйлчилгээний хувьд ч гэсэн мөн адил 5 хувь. Аль алиныг нь хэлэлцээрийн явцад энэнээс дээш байх нь зохимжгүй. Тоног төхөөрөмж авах нь зүйтэй гэсэн хэлэлцээр хийж 5, 5 хув дээр тохирсон нь харьцангуй сайн болсон гэж үзэж байгаа. 
Х.Жекей: - Ойлгомжтой юу. За Н.Ганбямба гишүүн. 

Н.Ганбямба: - Түрүүн энэ хариуцлагын тухай асуудлыг зүгээр өнгөрч болохгүй байгаа юм. Харин Их Хуралд асуудал хэлэлцүүлэхдээ Төрийн нарийн бичгийн дарга, газрын дарга нар бол хамаа байхгүй. Эд нарт бол ерөөсөө Их Хуралд асуудал оруулах ёсгүй. Сайд нартай хариуцлага тооцох ёстой. Хичнээн олон сайдыг хичнээн цаг хүлээснийгээ тооцоод хэдэн сайд нарыг халаад өгөх юм бол уг нь ингээд доошоогоо хариуцлага гайгүй болно шүү дээ. Сайд нартай хариуцлага тооцох асуудлыг Байнгын хорооноос эхлээд нэгдсэн чуулган дээр ч гэсэн сайдаас болж хичнээн асуудал хичнээн олон цаг хүлээгдэж энэ 4 жилийн бүрэн эрхийн хугацаанд явлаа. Тийм учраас хэдэн сайд нартай хариуцлага тооцох юм бол. Ялангуяа би одоо Сангийн сайдыг зөндөө олон юм нь дээр хойшлуулсныг мэдэж байна. Гэх мэтчилэнгээр. Тэрнээс Төрийн нарийн бичгийн дарга, газрын дарга гээд ингээд доошоо. Манайд бол дандаа жижиг албан тушаалтан руу нь явсаар байтал нөгөө дээдэх хариуцлага хүлээх сайд, дарга нар нь ерөөсөө хариуцлага хүлээхээ байчихсан. 
Хоёрдугаарт, би энд асуухдаа гадаадын зээл тусламжийн эхний юугаа хэлэлцэж байгаа юм. Энэ гэмтэл согогтой холбоотой энэ зээлийг авахдаа эргэж төлөгдөх эх үүсвэр нь төсвөөс төлөх юм уу? Одоо хэдэн жилийн дараа бид нар төлнө шүү дээ. Энэ 4 сая евро, хэдэн сая евро. 
Хоёрдугаарт, зарчим л сая асуугдаад байх шиг байх юм. Яг нарийндаа тэр юу авах нь гол биш юу авахыгаа бид нарт мэдэгдэж байгаад ийм юм нь дээр бид нар зээлийнхээ асуудлыг хөндөх гэж байгаа юм гэдгийг оруулдаг ийм нэг процедур тогтож авбал яасан юм. Тэгэхгүйгээр тэдэн төгрөгийн зээл гээд явдаг. Цаана нь ямар далд бизнес байгаа юм. Ямар шахааны бизнес байгаа юм. Тэр юмнууд нь мэдэгдэхгүй болчихдог.
Хоёрдугаарт нь, манайд судлаачдын гаргасан нэг сонин тоо байдаг юм. Гадны зээл тусламжийн бараг 80.0 хувь нь буцаад гараад явчихдаг. Янз янзын зөвлөх үйлчилгээнүүд ингээд дагалдуулаад. Бүр мэргэжлийн бус улсууд бүр даажигнаж байгаа юм шиг. Мэргэжлийн бус хүмүүс тэр төсөл дээр авчирч, гадны зөвлөх гээд нэг амьтан авчраад суулгачихдаг. Хамаг мөнгийг нь буцаагаад аваад явчихдаг. Тэгээд Монголд бол зээл тусламж өгсөн нэртэй мөртлөө 80, 85 хувь нь буцаад тэр улс руугаа явчихдаг гэсэн нэг айхтар судалгааны дүнг би саяхан танилцаж байсан. 
Тэгэхээр яг нарийндаа бид энэ олон зээл тусламжийг аваад Монголд үр дүн нь юу гарах юм бэ гэдгийгээ тооцсон юм хэр байдаг юм бол. Хамгийн гол юм тэр. Үр дүн гарахгүйгээр буцаагаад аваад явчихдаг шүү дээ. Би тэр жил Хүнс, хөдөө аж ахуйн дэд сайдаар ажилд очиход хорин гадны төслүүд Хөдөө аж ахуйн яамыг тойроод байдаг юм байна. Дандаа хангалттай сайн гээд үнэлгээ авчихсан. Бүгдэд нь муу дүн тавьсан. Бүр зөвлөх нь тэр хөтөлбөртэйгээ ямар хамаагүй мэргэжлийн улсууд авчраад, ёстой нэг шахааны томилгоо гэдэг шиг юм аа бас давхар хийчихдэг юм байна шүү дээ. Монголд бол яаж ч мөнгийг хөрвүүлж болно гэж ойлгодог тийм сэтгэл зүй байдаг юм байна. Тийм учраас яг нарийндаа бид нар эргэж тооцох тооцоо, эргээд бид нар энэ мөнгийг төлнө. Гэтэл яг нарийндаа Монголд юу ч үлдээгүй буцаад гадны баахан улсуудыг санхүүжүүлсэн мөнгө төлөх юм бол харамсалтай шүү дээ. Гадны зээл тусламж бол дотоодын нийт бүтээгдэхүүний 40.0 хувиас хэтэрч болохгүй гэсэн нэг ийм гадны жишиг байдаг. Манайх чинь 40-өөсөө даваад явчихлаа шүү дээ. 

Тэгэхээр ер нь энэ зээл тусламжийн үр дүн одоо ямар, тооцдог аргачлал, методик нь юу байдаг юм. Ер нь манай Сангийн яам нь дээр төвлөрдөг ийм нэгж газар байдаг юм шиг байгаа юм. Гадны зээл тусламжийн. Энийг бид нар үр дүнг нь яаж тооцох юм. Хий мөнгө цацаад байх юм уу. Монголд бол мөнгө хөрвүүлж болдог гэсэн ийм тоглоомын дүрэм дотор бид нар орчихоод байгаа юм уу. Энэ дээр нэг жаахан тайлбар. 
Х.Жекей: - За ингээд ажлын хэсгийг би дахиад нэг хэлчихье. С.Ламбаа сайд оролцож байгаа. Эрүүл мэндийн сайд. .Баттөр Сангийн яамны Төрийн нарийн бичгийн дарга. С.Энхболд Эрүүл мэндийн яамны Стратеги, бодлого төлөвлөлтийн газрын дарга, Г.Өлзийжаргал Сангийн яамны ахлах мэргэжилтэн. Ийм бүрэлдэхүүн оролцож байгаа шүү. 


За ингээд Д.Баттөр дарга хариулах уу? 


Д.Баттөр: - Н.Ганбямба гишүүний асуултад хариулъя. Энэ төсөл нь өөрөө нийгмийн шинж чанартай төсөл байгаа. Тийм болохоор энэ эргэн төлөлт нь бол төсвөөс төлөгдөөд явна. Зээлийн эргэн төлөгдөх хугацаа 20 жил. Үүнээс зээлийн үндсэн төлбөрөөс чөлөөлөгдөх хугацаа нь 5 жил, жилийн 0.73 хувийн хүүтэй. Ийм байгаа. Нийт хөнгөлөлтийн хэмжээ нь 56.0 хувь буюу одоо манай валютын сангаас гаргадаг хөнгөлөлттэй зээлийн хэмжээний 35-аас дээш хувьтай байвал хөнгөлөлттэйд орно гэсэн энэ үзүүлэлтээс даруй 20 гаруй хувиар илүү хөнгөлөлттэй нөхцөлтэй зээл байгаа. Ерөнхийдөө төсөл хэрэгжээд эхлэхээр компьютер томограф гэсэн энэ аппаратуудаас тодорхой хэмжээний төлбөрүүд авагдаад явна. Энүүгээрээ арчилгаа үйлчилгээ нь хийгдээд явахаар ингэж төлөвлөсөн байгаа. 


За түрүүн хэлсэн. Зарим нийт Монгол Улсын хэмжээнд авсан зээл тусламжийн хэмжээний тал хувьтай тэнцэх нь буцалтгүй тусламжийн хэлбэрээр байдаг. Буцалтгүй тусламжийн хувьд бас нэлээдгүй хэмжээнд гадны зөвлөхүүдэд одоо шингээд явдаг гэдэгтэй санал нийлж байна. Тийм зүйл байдаг. Харин сүүлийн үед энэ тал дээр олон улсын эдийн засгийн хөгжлийн байгууллагаас болон мөн манайх дотооддоо нэлээн энэ тал дээр хяналт тавьдаг, энэ тал дээр санал бодлоо хэлдэгийн үүднээс сүүлийн жилүүдэд хоёр гурван төсөл бол төслийн зохицуулагч нар, төслийн удирдагч нар нь тэр чигээрээ монголчууд байх, зөвхөн шаардлагатай үед богино хугацааны гадны зөвлөх авч ажиллуулах хэлбэр лүү шилжээд 2 жил гаруйн хугацаа өнгөрч байгаа. 

Зээл тусламжийн үр дүнгийн асуудлыг ерөнхийдөө Парисын деклараци гэсэн тунхаг бичгийн хүрээнд дүгнэж үздэг. Манай улсын хувьд ерөнхийдөө бид энэ зээл тусламж бол Монгол Улсын өнөөгийн хөгжилд тодорхой үр дүнгээ өгсөн, хувь нэмрээ оруулсан гэж үздэг. 

Х.Жекей: - С.Ламбаа сайд нэмж хариулъя. 


С.Ламбаа: - Н.Ганбямба гишүүний хөндөж байгаа асуудал бол маш чухал асуудал л даа. Эрүүл мэндийн салбар дээр бас нэг өвөрмөц онцлогууд байгаа. Энэ төслийн хувьд бол би харин нэлээн чухал, бас зарчим бол сайн өндөр баригдаж хийгдсэн төсөл гэж ингэж үзэж байгаа. 90 хувь нь яг шууд эмнэлгийн тоног төхөөрөмж, эмч мэргэжилтнүүдийн мэргэжлийн яг гадаадад дээшлүүлэхээр хийгдсэн. 5.0 хувь нь ерөөсөө энэ зөвлөх үйлчилгээ байгаа юм. Эрүүл мэндийн салбар дээр зөвлөх үйлчилгээ гэдэг нь бол зүгээр нэг юм хийгээд л баахан семинар хийгээд яваад өгдөг ийм улсуудын тухай биш. Францын эмч нар ирж, мэргэжлийн инженер техникийн ажилтнууд ирж угсарна. Тэр дээрээ ажиллана. Эмч нарыг дагалдуулж сургана гэсэн нэлээн нарийн тооцоонууд хийгдсэн байгаа. Тийм учраас эмнэлэг дээр бол бас энэ 252 мянган евро байгаа шүү дээ. Нийт 90 хувь нь шууд эмч нарын мэргэжил дээшлүүлэх тоног төхөөрөмж, 80.0 хувь тоног төхөөрөмж, 10 хувь нь эмч нарын мэргэжил дээшлүүлэх гэсэн ийм заалтаар хийгдсэн. 

Тэгэхээр энд би бол зүгээр нэг зүйлийг хэлэхэд манай энэ том эмнэлгүүдийн чинь, одо энэ Гэмтэл, согог судлалын үндэсний төв чинь ерөөсөө нөгөө эмнэлгийн үйлчилгээ нь, тусламж үйлчилгээ нь яаралтай тусламж, сэхээн амьдруулахтайгаа хамт болчихсон учраас хүмүүс бол тэнд ерөөсөө аймшгийн газар шиг болчихоод байгаа байхгүй юу. Тийм учраас нөгөө яаралтай тусламжаа хүлээж авдаг юм аа тусад нь гаргачихаж байгаа юм. Өөрөөр хэлэх юм бол одоо ингээд бэртээд гэмтээд л, маш хүнд өвчлөөд, одоо яаралтай тусламж авахаар ирж байгаа хүнээ тусгайд нь аваад бүр одоо яаралтай сэхээн амьдруулахаа үзүүлээд тэгээд нэгдсэн эмнэлэг рүүгээ оруулдаг тогтолцоо руу шилжүүлэх энэ стандартыг, Европын стандартыг анх удаа Гэмтэл, согог судлалын үндэсний төв дээр хийх гэж энэ зээл анхнаасаа боловсрогдсон. Тийм учраас энэ бол зүгээр ард түмэнд, нийт энэ Гэмтэл, согог судлалын үндэсний төвийн эрүүл мэндийн тусламж үйлчилгээн дээр маш чухал өөрчлөлт оруулах ийм төсөл байгаа юм. Тийм учраас би энэ дээр бас нэлээн гайгүй хийгдсэн төсөл гэж ингэж үзэж байгаа юм. 

Х.Жекей: - Баярлалаа. Гишүүдээс асуулт асууж хариулт авлаа. Одоо санал хэлэх гишүүд байна уу? Э.Мөнх-Очир гишүүн саналаа хэлье. 

Э.Мөнх-Очир: - С.Ламбаа сайдын сая сүүлд хэлж байгаа юмыг бид нар сайн ойлгож байгаа юм. Ер нь бол энэ бас ийм төвийн ажиллагааг сайжруулах, өнөөдрийн байгаа нөхцөл байдал үнэхээр хүнд байгаа гэдгийг мэдэж байгаа. Тийм болохоор энийг гол нь гагцхүү хурдан хийх шаардлагатай. Энэний хажуугаар нэг л юм байгаад байгаа юм л даа. Би түрүүн бас Д.Баттөр даргыг ирээгүй байхад С.Ламбаа сайдаас асууж байсан. Энэ Европын стандартыг хэрэгжүүлэхтэй холбогдуулаад Засгийн газраас явуулж байгаа энэ судалгаа, юу гэдэг юм тэр ажлыг бас жаахан эрчимжүүлмээр байна. Зөвхөн энэ дээр биш. Ер нь стандарттай холбоотой бүх л бидний амьдралтай холбоотой стандартын бүх заалтуудыг одоо яаралтай гаргаж, дүрмүүдийг нь гаргаж, одоо тэр юу гэдэг юм өөр стандартыг нь гаргаж авч, хурдан л энийг хэрэгжүүлэх шаардлагатай гэдгийг хэлэх гэсэн юм. Энэний төлөө одоо мөнгө төгрөг, зээл тусламж хаанаас авах ёстой байдаг юм, тэрийг бол Сангийн яамныхан маань, салбарын яамдууд маань яаралтай хөөцөлдөж, түргэн шуурхай оруулж ирж батлуулж байх нь зүйтэй юм. 

Яагаад гэвэл энэ стандарт хэрэгжээд, зөв байгууламжууд, зөв тогтолцоо бий болсон цагт нэг хүний ч гэсэндээ амийг урьдчилж бид нар авч хамгаалж байх, эрүүл мэндийг хамгаалж байх ийм зорилготой гэдгийг л ойлгох хэрэгтэй. Нэг хүний амь энэ цаг хугацааны цаана байгаа шүү гэдгийг. Тийм болохоор би Засгийн газар бид нар чинь хурдан хурдан гээд л байдаг. Тийм болохоор та нар маань дахиад тэрийгээ хэлмээр байна. Түргэн хурдан энэ стандартуудыг хэрэгжүүлэх юм нь дээр анхаараарай гэж хүсэх гэсэн юм. 

Х.Жекей: - Баярлалаа. Ингээд санал хэлэх гишүүд байхгүй байна. Санал хураалт явуулъя. Томъёоллыг уншъя. Гэмтэл, согог судлалын үндэсний төвийн хүлээн авах яаралтай тусламжийн үйлчилгээг бэхжүүлэх төслийг хэрэгжүүлэх зорилгоор Монгол Улсын Засгийн газар, Бүгд Найрамдах Франц Улсын Засгийн газар хооронд байгуулах Санхүүгийн хэлэлцээрийн төслийг зөвшөөрье гэж дэмжиж байгаа гишүүд гараа өргөж санал өгье. 

10-аас 6. 


За ингээд зөвшилцөхийг дэмжиж байгаа. Уг асуудлыг хэлэлцэх тухай Байнгын хорооноос гаргасан санал, дүгнэлт, хуралдааны тэмдэглэлийг Засгийн газарт хүргүүлнэ. За ингээд ажлын хэсэгт баярлалаа. Нэгдүгээр асуудал дууслаа. 
Хоёр. Бүгд Найрамдах Энэтхэг Улсын Засгийн газраас Монгол Улсын Засгийн газарт олгох 20 сая ам.долларын зээлийн санхүүжилтээр Монгол-Энэтхэгийн хамтарсан Мэдээлэл, технологийн аутсорсингийн төв байгуулах Монгол Улсын Засгийн газар, Бүгд Найрамдах Энэтхэг Улсын Засгийн газар хоорондын Зээлийн хэлэлцээрийн төсөл (зөвшилцөх)

Дараагийнх асуудалд оръё. Монгол Улсын Засгийн газар, Бүгд Найрамдах Энэтхэг Улсын Засгийн газар хооронд Зээлийн хэлэлцээрийн төсөл. Зөвшилцөх. Ажлын хэсгийг танилцуулъя. Ажлын хэсгийг оруулчихаарай. 

За ажлын хэсэг. Ё.Отгонбаяр Боловсрол, соёл, шинжлэх ухааны сайд, Д.Баттөр Сангийн яамны Төрийн нарийн бичгийн дарга, Ж.Бат-Эрдэнэ Мэдээлэл, шуудан харилцаа холбоо, технологийн газрын дарга, М.Баярмаа Сангийн яамны Зээл, тусламжийн бодлого, хамтын ажиллагааны газрын ахлах мэргэжилтэн. Ийм бүрэлдэхүүн оролцож байгаа юм байна. 

Эдийн засгийн болон Төсвийн байнгын хорооны санал, дүгнэлт ирсэн байна. Санал, дүгнэлтийг бас уншаад танилцуулъя. 

Монгол Улсын Засгийн газраас 2011 оны 12 дугаар сарын 01-ний өдөр Монгол Улсын Засгийн газар, Энэтхэг Улсын Засгийн газар хооронд байгуулах зээлийн хэлэлцээрийн төслийг Улсын Их Хурлын Байнгын хороодтой зөвшилцөхөөр өргөн мэдүүлсэн билээ. Төсвийн болон Эдийн засгийн байнгын хороодын 2011 оны 12 дугаар сарын 06-ны өдрийн хамтарсан хуралдаанаар уг зээлийн хэлэлцээрийн төслийг зөвшилцөх эсэх асуудлыг хэлэлцлээ. 

Бүгд Найрамдах Энэтхэг Улсын Засгийн газар, Монгол Улсын Засгийн газар хоорондын зээлийн хэлэлцээрийн хүрээнд манайд улсад олон түвшинд хүргэхүйц мэргэжлийн өндөр ур чадвартай хүний нөөцийг нэмэгдүүлэх, олон улсын жишигт нийцсэн мэдээллийн технологийн боловсрол, аутсорсингийн [outsourcing] төвийг байгуулах, үүний тулд Энэтхэг Улсын Засгийн газраас 20 сая америк долларын зээлийг 25 жилийн хугацаатай, жилийн 0.75 хувийн хүүтэй, үндсэн зээл болон хүүгийн төлбөрөөс 8 жил чөлөөлөгдөх, төслийг нийт 5 жилийн хугацаанд хэрэгжүүлэх, худалдан авалтад Энэтхэг Улсын гарал үүсэл бүхий бараа, ажил, үйлчилгээний эзлэх хувь 65.0 хувь байх нөхцөлүүдийг тохиролцжээ. 


Байнгын хороодын хамтарсан хуралдаанд оролцсон гишүүдийн олонхи нь мэдээллийн технологийн салбарт тулгамдаж байгаа зарим асуудлуудыг шийдвэрлэх ач холбогдолтой төсөл болох тул зээлийн хэлэлцээрийн төслийг зөвшилцөх нь зүйтэй гэж үзлээ. 
Төслийн зөвшилцөх эсэх асуудлаар тус Байнгын хороодоос гаргасан санал, дүгнэлтийг Улсын Их Хурлын Аюулгүй байдал, гадаад бодлогын байнгын хороонд хүргүүлж байна гэсэн нэг ийм хоёр Байнгын хорооны дүгнэлт ирсэн байна. Төсвийн болон Эдийн засгийн байнгын хорооны. Энийг танилцууллаа. 
Хэлэлцээрийн төсөл, танилцуулгыг Монгол Улсын Засгийн газар, Бүгд Найрамдах Энэтхэг Улсын Засгийн газар хоорондын зээлийн хэлэлцээрийн төслийн ерөнхий танилцуулгыг Засгийн газрын гишүүн, Боловсрол, шинжлэх ухааны сайд Ё.Отгонбаяр хийнэ. Ингээд Ё.Отгонбаяр сайдыг микрофонд урьж байна. 
Ё.Отгонбаяр: - Байнгын хорооны эрхэм гишүүд ээ, 

Бүгд Найрамдах Энэтхэг Улсын Засгийн газраас Монгол Улсын Засгийн газарт олгох 20 сая америк долларын зээлийн хүрээнд олон улсын түвшинд хүрэхүйц мэргэжлийн өндөр ур чадвартай, хүний нөөцийг эрс нэмэгдүүлэх, мэдээллийн технологийн гадаад аутсорсинг хөгжүүлэх зорилгоор олон улсын жишигт нийцсэн мэдээллийн технологийн боловсрол, аутсорсингийн төвийг байгуулж, Монгол Улсын экспортыг дэмжих зорилгоор энэхүү төслийг мэдээллийн технологийн чиглэлээр тэргүүлэгч Бүгд Найрамдах Энэтхэг Улсын хөнгөлөлттэй зээлийн хүрээнд хэрэгжүүлэхээр тохиролцоод байгаа юм. 

Бүгд Найрамдах Энэтхэг Улсын Засгийн газраас Монгол Улсын Засгийн газарт олгох 20 сая америк долларын зээлийн хэлэлцээрийн төслийг энэ оны 7 дугаар сард Бүгд Найрамдах Энэтхэг Улсын Экспорт, импортын банкнаас Монгол Улсад суугаад Элчин сайдын яамаараа дамжуулан хэлэлцээрийн төслийг ирүүлсэн. Хэлэлцээрийн ерөнхий нөхцөлийг Энэтхэгийн талтай удаа дараа хэлэлцэж тохиролцон ажилласны үр дүнд одоогоор дараагийн нөхцөлд хүрээд байна. 
Зээлийн хугацаа 25 жил, үндсэн зээлийн болон хүүгийн төлбөрөөс чөлөөлөгдөх хугацаа 8 жил, хүү 0.75 хувь, худалдан авалтад Энэтхэг Улсын гарал үүсэл бүхий бараа, ажил, үйлчилгээний эзлэх хувь нь 65.0 хувь, татварын хөнгөлөлт 100 хувь, үндсэн зээлийн болон хүүгийн төлбөрөөс 8 жилийн хугацаанд чөлөөлөгдөх ийм зээл нь бол олон улсын байгууллага, бусад хандивлагч орнуудаас авч байгаа зээлүүдээс илүү хөнгөлөлттэй нөхцөлтэй байгаа. Энэ зээлийн хүрээнд Бүгд Найрамдах Энэтхэг Улсын зээлээр жилд 1000 орчим аутсорсингийн мэргэжилтэн бэлтгэх, аутсорсингийн төв Монгол Улсад байгуулж, холбогдох хүмүүсийг нь Бүгд Найрамдах Энэтхэг Улсад сургаж бэлтгэх ийм ажлыг зохион байгуулах юм. 
Энэ зээлийн хэлэлцээрийг байгуулах асуудлыг хэлэлцэн шийдвэрлэж өгнө үү. 

Х.Жекей: - Ё.Отгонбаяр сайдад баярлалаа. Энэ танилцуулгатай холбогдуулж асуулт асуух гишүүд байна уу? Н.Ганбямба гишүүн, З.Энхболд гишүүн. Н.Ганбямба гишүүн асуултаа асууя. 
Н.Ганбямба: - Баярлалаа. Манайд аутсорсинг, Ай Ти [Information technology (IT)]-гийн салбарыг хөгжүүлэхэд их чухал үр дүнгээ өгөх зээл, гэрээний нөхцөл байх гэж ойлгож байгаа. 
Энд харин цаанаасаа зээлийн гэрээний нөхцөлдөө аутсорсинг гээд их нарийвчлаад заасан юм болов уу, эсвэл Ай Ти гээд өргөн хүрээгээр нь авч болоогүй юм болов уу гэж тодруулах гээд байгаа юм. Өөрөөр хэлэх юм бол аутсорсинг манайд их чухал хэрэгцээтэй. Гадаадад Америк, Канадад, хойд урд Америкт аутсорсингийн компаниуд байгуулаад ажиллаж байгаа монголчууд зөндөө байгаа, Европт байгаа, Монголдоо ч байна. Аутсорсингийн компаниуд амжилттай ажиллаж эхэлж байна. Гэхдээ бид нар одоо software-гээ бас түлхүү анхаарахгүй бол. Аутсорсингоор бид нар амжилтад хүрнэ л дээ. Гэхдээ яг нарийндаа бид бодоод үзье л дээ. Азийн зах зээл дээр гаръя гэхээр Япончууд өөдөөс танай аутсорсинг чинь Энэтхэг, Хятадын туршлагыг үзсэн юм уу, тэрнээс илүү давуу тал байвал танайтай харьцъя ч гэдэг юм уу. Тэгэхээр бид нар чинь Энэтхэг тэр том туршлагыг гүйцэхэд, олон жил түрүүлчихсэн шүү дээ. Тэгэхдээ бид нар гүйцэхгүй гэж байгаа юм биш, гүйцэхийн төлөө л бид ажиллана л даа. Аутсорсингоосоо илүү бид software-ээр амжилтад хүрч болохгүй байгаа юм уу? Программ хангамжаар бол бид ч бас монголчуудын сэтгэлгээ бол бас нэлээн гайхал төрүүлэхээр хэмжээнд очих тийм магадлал бол байгаа юм. Би зүгээр энэ аутсорсингийн юуг дэмжиж байна. Тэгэхдээ бүр өргөтгөөд Ай Ти [Information technology (IT)]-гийн төв болгочихож болоогүй юм уу гэж асуух гээд байгаа юм. 
Ер нь бол манайх бол ийм төв байгуулахдаа яг иж бүрдлээр төв байгуулахад энэ 20 сая доллар бол их дэм өгнө гэж найдаж байна. Ер нь бол одоо энэ шинжлэх ухааны паркийг ингэж хоосон байшинд биш бүр лабораторитай, санхүүжилтийн системтэй байж парк болдог. Тэгэхээр зэрэг бид нар одоо манай мэдээллийн агентлагийн дарга Ж.Бат-Эрдэнэ дарга байж байна. Энэ шинжлэх ухаан мэдээллийн парк чинь зүгээр хоосон байшин дотор парк гээд хаяг тавьчихаад байгаа шүү дээ. Энэ лабораторитай байж байгаад, бүр санхүүжилтийн иж бүрэн ийм цогцолбор байж парк болно шүү дээ. Тэгэхээр бид нар бол ийм хэмжээнд аутсорсингийн сайхан төв байгуулах гэж байна гэж би найдаж байгаа юм. Болж өгвөл би зүгээр Ай Ти [Information technology (IT)]-гийн төв болчихож болохгүй юу гэж асуух гээд байгаа юм.
Энэ дашрамд би Аюулгүй байдал, гадаад бодлогынхоо байнгын хороонд хандаж хэлэхэд, би Ерөнхий сайдад хандаж байгаа. Дата төв [өгөгдөл мэдээллийн төв] –тэй болъё гэдэг асуудал тавиад байгаа юм. Монгол Улс дата төвтэй байхгүй бол болохгүй. Гэтэл одоо зарим улсууд хэлнэ шүү дээ. Үгүй тэнд байгаа. Аягүй их хөрөнгө өгсөн. Гоё, байшин нь том. Тоног төхөөрөмжтэй дата төв байгуулчихсан гэж хэлж магадгүй. Биш ээ. Энэ чинь ямар ч менежмент алга. Жинхэнэ дата төвтэй болохгүй бол Монгол оройтлоо. Тийм учраас одоо дата төвийг хэн байгуулж байна, жинхэнэ дата төвийг хувийнхан байгуулчихлаа. Хувийнхан байгуулчихлаа шүү дээ. Мобиком дата төв байгуулаад одоо бид нар Мобикомоос худалдаж авах уу, яах вэ. Өшөө хэд хэдэн газар дата төв байгуулж байна. Одоо яг энэ нарийндаа манай төр засгийн албыг их e-mail-аар явуулж байна гэж байна. Бүгд тэр дата төв дээр агуулгаараа хуримтлагдаж байгаа. Маш нарийн мэдээллийг энэ хувийн хэвшлүүд байгуулаад авч байна. Улсын байх ёстой юм, дата төв. Улсын байх ёстой юм. Гэтэл бид нар дата төвгүй яваад байж болохгүй байна. Би Ерөнхий сайдад одоо дата төвийг, жинхэнэ дата төвтэй болмоор байна. Тэрийг засгийн мэдэлд, төрийн мэдэлд байгуулмаар байна гэж хэлэх гээд байгаа юм. Тэгэхээр Ерөнхий сайд ч гэсэн андуураад бас энэ 1.4 тэрбум төгрөг жил болгон төсөвт тавиад энэ дата төв гээд энэ менежментгүй, энийг андуураад байгаа юм биш байгаа. Энэ биш ээ. Жинхэнэ дата төвийг төрийн мэдэлд байгуулах ёстой болчихоод байна. Тэгэхгүй бол одоо бид нар чинь маш нарийн төрийн тэр нууц мэдээллүүд гэдэг юм уу, энэ e-mail-аар, энэ цахим хэлбэрээр явж байгаа бүгдээрээ тэр хувийн дата төвүүд дээр байгуулагдсан. Одоо худалдаж авахаас өөр аргагүй болчихоод байна шүү дээ. Улсын дата төвтэй, төрийн эзэмшилд байгаа дата төвтэй болмоор байна шүү дээ. 
Х.Жекей: - Эхний асуулт, Ё.Отгонбаяр сайд хариулаад, дараа нь Ж.Бат-Эрдэнэ. 

Ё.Отгонбаяр: - Н.Ганбямба гишүүний асуултад хариулъя. Анхнаасаа энэ зээлийг хэлэлцээд явахдаа цэвэр аутсорсингоор явъя гээд Энэтхэгийн талтай ярилцсан. Манай улсад одоогийн байгаагаар манай яаман дээр байгаа судалгаагаар 34 компани аутсорсингийн үйл ажиллагаа явуулж байгаа. Тэр 34 компанийн төлөөлөлтэй уулзахад хамгийн гол тэдний үйл ажиллагаанд тулгарч байгаа бэрхшээл бол мэргэжилтэй боловсон хүчин дутагдаж байгаа явдал байна гэж ингэж хэлж байгаа. Тийм учраас одоо энэ аутсорсингийн зээлийг авч хэрэгжүүлснээрээ олон улсын сертификатыг богино хугацаанд өндөр чанартай, хямд өртгөөр авсан мэргэжилтнүүд бэлтгэх ийм боломжийг бүрдүүлэх ёстой. Энэтхэгийн талтай энэ холбогдох мэргэжлийн байгууллагуудтай нь ярьж үзэж байхад Энэтхэгийн аутсорсингийн зах зээлийн 98.0 хувь нь англи хэлтэй аутсорсингийн зах зээл дээр ажилладаг юм билээ. Манайхыг бол бас хүн амын хэлний боловсролын түвшинг харгалзаад Япон, Солонгос гэх мэтийн Энэтхэгчүүд өрсөлдөж чаддагүй ийм зах зээл дээр ажиллах бололцоотой юм байна гэсэн ийм дүгнэлтийг Энэтхэгийн мэргэжлийн байгууллага нь хийсэн. Одоо энэ хүрээнд сурч байгаа мэргэжилтнүүд бол бас Энэтхэгийн аутсорсингоор тэргүүлж байгаа байгууллагууд, пүүс компаниуд дээр дадлага хийхээр зээлийн хэлэлцээрийн нөхцөлд туссан байгаа. 
Х.Жекей: - Дараагийн асуулт. Ж.Бат-Эрдэнэ. Мэдээлэл, шуудан харилцаа, холбоо, технологийн газрын дарга. Дата төвийн талаар. 

Ж.Бат-Эрдэнэ: - За баярлалаа. Н.Ганбямба гишүүний асуултад хариулъя. Үнэхээр үндэсний дата төвтэй болох асуудал бол яригдаж байгаа. Бид нар 2 жил хагасын өмнө Засгийн газрын дата төв гэж байгуулсан л даа. Солонгосын тусламжаар. Тэгээд одоо энэ дата төв бол яг бүрэн хэмжээгээрээ ажиллах боломж бололцоо одоохондоо хараахан бүрдээгүй байгаа юм. Тэрэнтэй санал нэг байна. 
Дата төв бол ер нь Засгийн газрын байгууллага, төрийн байгууллагуудын датаг тэнд хадгалах, өгөгдөл, мэдээллийг хадгалах, хамгаалах, шаардлагатай нээлттэй байх мэдээллийг иргэд олон нийтэд нээлттэй байлгах ийм үүргийг хүлээгээд, яг энэ чиглэлээрээ аюулгүй байдлын тоног төхөөрөмжүүд, программ хангамжууд, бүх мэргэжилтнүүд бэлтгэгдээд явж байгаа. 

Бүрэн төгс дата төвийг байгуулах төсөл, томоохон төсөл 3 чиглэлээр хийгдсэн. Нэг нь бол төрийн байгууллага, 64 байгууллагын холбосон, шилэн кабелиар холбосон, өндөр хурдны сүлжээнд холбосон ийм сүлжээ байгуулах асуудал нэгдүгээрт тавигдаж байгаа. Хоёрдугаарт, энэ байгуулагдсан сүлжээн дээрээ нууцлалтай байх, мэдээллийг нууцлалттай хэлбэрээр хүргэж байх, авч байх. Нууцлалтай тоног төхөөрөмжийн хадгалалт хамгаалалтыг аюулгүй байдлын дохиоллыг сайжруулах гээд ийм нэг төсөл явж байгаа. Нөгөө талаар үндэсний дата төвийн бас аюулгүй байдлыг хангах нэг хэсэг бол олон улсын стандартад нөөц дата төвийг байгуулах тухай асуудал байдаг. Стандартаараа 150-иас 300 километрийн зайтай газар. Тэгээд өндөр хурдаар холбогдсон нөөц дата төвийг, backup дата төв гэж байдаг. Төсөл бол 3 төсөл хийгдээд ингээд бас энэ Солонгосын 300 саяын зээл өргөн барихаар ингээд холбогдох байгууллагуудад хүргэгдсэн байгаа гэж хэлмээр байна. 
Х.Жекей: - Нэмэх зүйл байна уу? Ажлын хэсгээс. За алга байна. З.Энхболд гишүүн асуултаа асууя. 
З.Энхболд: - Байшинд хэд нь, багш нарт хэд нь, сургалтад хэд нь гээд задаргаа байхгүй юм байна. Тийм ээ. 20-иор нэг ийм юм хийнэ гэсэн ерөнхий төсөөлөл байна л даа. Гол нь байшин барих биш гол нь мэргэжилтэй боловсон хүчин гарч, тэр нь дэлхийн хэмжээнд ажиллаж чадах чадвартай байх нь их чухал шүү дээ. Төслийн эцсийн зорилго бол. Тэгээд энийгээ Боловсролын яам юу гэж харж байгаа, энэ байгуулагдсаныхаа дараа одоо ямар статустай ажиллах юм. Бичсэнээр бол их л гоё зүйлүүд харагдаад байна л даа. 
Энэ чинь нөгөө Ц.Элбэгдорж Ерөнхийлөгчийн 2008 оны айлчлал билүү, 2008 оны хэдэн сар билээ. 9 сар. 2008 оны 9, 10 сар, 2009 онд эхний жил нь, 2010 онд хоёр дахь жил нь, 2011 онд гурав дахь жил нь. Ингээд энэ бол дэндүү удаан явж байна Ё.Отгонбаяр сайд аа. Гурав дахь жилийнхээ ой дээр ирж хийгдэх гэж байна. Тэгээд нэг зээл бол нэг Их Хурлын бүрэн эрхийн хугацаанд эхэлж байна уу, үгүй юу. Ийм л хурдтай байна шүү дээ Засгийн газар. Уг нь их хэрэгтэй ажил. Одоо тэгээд хэзээ байшин баригдаад, хэзээ эхний төгсөгчид гарах вэ? Манай дээд боловсролын асуудал болсон нөгөө 5 жил яваад диплом аваад, тэгээд тэр нь хэнд ч хэрэггүй мэдлэг болдог, ийм замаар явахгүй юм байгаа биз дээ арай. Хурдан хурдан төгсгөдөг курсууд, тэгээд ажилдаа таарсан мэргэжилтэнг л. Гол нь Энэтхэгийн аутсорсингийн компаниудын чадварыг ашиглаж л наалдаж авах гээд байгаа шүү дээ. Тэрнээс одоо байшин барих гээд байгаа, гол зээлийн юу бол байшин барихад явахгүй байх ёстой гэж бодож байгаа. Байшин барилаа гэхэд хажууд нь дотуур байр хийхгүй бол ахиад хүүхдүүд тогтохгүй. Тэгээд жилдээ 1000 хүн төгсгөнө гэж байгаа бол 1000 хүн амьдардаг дотуур байр, 1000 оюутны дотуур байр бас энэ зээл дотроо багтаах ёстой. Одоо энд бичсэн танилцуулгаас арай дэлгэрэнгүй юм бидэнд ярьж өгөөч. Цаг байгаа юм чинь. Яг яаж ажиллах юм. Саяны миний асуултуудад. 
Сангийн яам бол энэ 20 саяын бас доторхыг нь авмаар байгаа юм. Задаргааг нь. Задаргаа байхгүй учраас юм ярьж болохгүй байна л даа. 
Х.Жекей: - Эхлээд Ё.Отгонбаяр сайд, дараа нь Д.Баттөр дарга хариулъя. 

Ё.Отгонбаяр: - З.Энхболд гишүүний асуултад хариулъя. Ер нь нийт зээлийн 44.0 хувь нь барилга байшин, энэ төвийн тоног төхөөрөмжтэй холбоотой зардлууд явна. Ер нь бол байнга ажиллах гадаадын мэргэжилтэн, түр хугацаагаар зөвлөх үйлчилгээгээр ажиллах Энэтхэгийн мэргэжилтнүүдийн төсөв нь бас суусан байгаа. Манайхаас Энэтхэг очиж суралцах хүмүүсийн зардал бас энэ дотор орж суусан байгаа. Тэгээд Энэтхэгийн талтай ерөнхийдөө хэлэлцэж ойлголцсон зүйл бол энэ манай мэргэжилтнүүд энэ төв дээр сураад төгсөхөд олон улсын сертификаттай аутсорсингийн мэргэжилтнүүд болж төгсөнө. Энэтхэгийн компаниудад switch гээд Энэтхэгийн аутсорсингийн томоохон 6 компани байгаа шүү дээ. Тэр 6 компаниудад энэ дадлагуудыг нь хийлгэнэ гэсэн ийм ойлголттойгоор харилцан тохиролцсон. Төслийг манай тал бэлтгэж өгсөн. Удаж байгааг ойлгож байна. Тэгэхдээ аутсорсинг гэдэг бол харьцангуй Монголын хувьд цоо шинэ зүйл байсан учраас төслийн хүрээгээ зөв тохирох, за тэгээд зээл аваад эцсийн үр дүн гаргах тал дээр яахад бол Энэтхэгийн талаас зөвлөх үйлчилгээ авч ажилласан. Тэгэхгүйгээр бид өөрсдөө үнэхээр энийгээ хийж мэдэхгүй юм билээ. Тэгээд NIIT [National Institute of Information & Technology] гээд сургалтын байгууллага нь, Энэтхэгийн Засгийн газрын. Энэ сургалтын байгууллагыг түшиглэж энэ зээлийн төслийг хийсэн. Одоо зүгээр бидний төсөөлж ойлгож байгаагаар бол энэ аутсорсингийн төвийн үйл ажиллагаа эхлээд мэргэжилтнүүд бэлтгээд гарахад бүгдээрээ тэр аутсорсингийнхоо төв дээр өөрсдөө аутсорсингоо хийгээд ажлын байрууд нь бий болоод явахаар ингэж төсөөлж байгаа. Энэтхэгийн пүүс компаниудад дадлага хийнэ гэдэг маань тодорхой хэмжээнд тэндээс зах зээл олж ирнэ гэсэн үг шүү дээ үндсэндээ. Аутсорсингийн зах зээлийн тодорхой эх үүсвэрүүд олж ирнэ гэж ингэж ойлгогдож байгаа. 
Одоогийн судалгааны шатан дээр хийсэн урьдчилсан тооцоогоор нийтдээ цаашдаа 25 жилийн хугацаанд 320 сая ам.долларын орлого олох хэмжээнд ингэж төсөл өргөжнө гэж ингэж үзэж байгаа юм. 

Х.Жекей: - Баярлалаа. Д.Баттөр Сангийн яамны Төрийн нарийн бичгийн дарга. 
Д.Баттөр: - З.Энхболд гишүүний асуултад хариулъя. Энэ зээл олгох амлалтыг анх 2009 оны намар Ерөнхийлөгчийн айлчлалын үеэр хийсэн. Энэ үеэр тухайн үедээ санхүү, эдийн засгийн хямралтай байсан учраас тэр үед Энэтхэгийн талтай Ерөнхийлөгчийн айлчлалын өмнө хэлэлцээрийнхээ ажлын хэсгийг би өөрөө ахалж очиж байсан юм. Тэгээд 25 сая долларын төсвийн зээлийг тэр ондоо багтааж олгосон. 20 сая долларын энэ аутсорсингийн асуудал тухайн үедээ хоёр төсөл явж байгаад сүүлдээ аутсорсинг байх нь зүйтэй юм байна гэж ингэж шийдэгдсэн. Тэрнээс хойш явсаар байгаад 7 сарын 18-нд Энэтхэгийн ЭКСИМ банкнаас зээлийн хэлэлцээрийн төсөл ирсэн. Тэгээд бидний хувьд бол тэрнээс хойш харьцангуй хэдхэн сарын хугацаанд бас зээлийн хэлэлцээрийг байгуулах хэмжээнд хүрсэн байгаа гэж үзэж байгаа. 
Дотоод бүтцийн хувьд Боловсрол, соёл, шинжлэх ухааны яамны мэдээлэл технологийн, харилцаа холбооны газруудын хооронд төсвийн дизайныг бид боломжтой юм байна, 40 орчим хувь нь барилга, үлдсэн нь яг мэргэжлийн чиглэлээр сургалт хандах юм байна гэдгийг, болох юм байна гэж үзэж оруулж ирсэн. 
Х.Жекей: - 2 жил болж байгаа юм байна. Тийм ээ. 

Д.Баттөр: - Тийм 2 жил болсон. Яах вэ тэгэхдээ Энэтхэгийн талаас бол зээлийн хэлэлцээрийн төсөл бол 7 сарын 18-нд ирсэн юм. Энэ оны 7 сарын 18-нд. 
Х.Жекей: - Болсон уу? З.Энхболд гишүүн. Ё.Отгонбаяр сайд нэмээд хариулчих. Тэр дотуур байрны асуудал. 

Ё.Отгонбаяр: - Уучлаарай. Дотуур байрыг нь хариулаагүй байгаа юм байна. Урьдчилсан төлөвлөлтөөр энэ аутсорсингийн төвийг их сургуулийн хотхоны хүрээнд барина гэж газрыг нь тэгж шийдэж байгаа. Тэгээд их сургуулийн хотхон бол өөрөө угаасаа дотуур байртай баригдана шүү дээ. 
З.Энхболд: - Дахиад асууя. Налайхад гэсэн үг үү? 
Ё.Отгонбаяр: - Одоогоор бол Налайхад төлөвлөлт хийгдэж байна. 

З.Энхболд: - Би түрүүн Ж.Бат-Эрдэнэтэй ярьсан. Багануур гээд байна лээ шүү дээ. 
Ё.Отгонбаяр: - Засгийн газарт оруулаагүй байгаа учраас би энэ тухай мэдээлэл өгөөгүй юм. 4 газрын харьцуулсан судалгаа хийгдэж байгаа. Газрын сонгол дээр Налайх дээр бас асуудал үүссэн байгаа. 
З.Энхболд: - Дэд бүтэц нь бэлэн болоогүй учраас тэр хэмжээгээр наад төсөл чинь хойшоо явах гээд байна шүү дээ. Хэрвээ Багануур дээр өнөөдөр эхлэх юм бол ирэх хавар, ирэх намар орох байлгүй дээ. 
Ё.Отгонбаяр: - Энэ сард газрын асуудлыг Засгийн газрын хурлаар оруулна. 

З.Энхболд: - Газартаа биш нөгөө их сургуулийн хотхоны дэд бүтцийн мөнгө чинь байхгүй юм билээ шүү дээ. 

Ё.Отгонбаяр: - Дэд бүтцийн мөнгө байгаа. БНХАУ-ын ЭКСИМ банкны зээлээр хийхээр яриад гарын үсэг зурсан. 

З.Энхболд: - Сайдаа би ийм юм яриад байна л даа. Өөрөө 30, 40 мянган хүнтэй хотын дэд бүтцийг нэг жилийн дотор барихгүй нь ойлгомжтой шүү дээ. Тэгэхээр бэлэн байгаа газраа эхлүүлбэл ядаж 2 жил хожих юм биш үү л гэж. 
Ё.Отгонбаяр: - Хэрвээ Засгийн газрын хуралдаанаар их сургуулийн хотхоны байршлыг Багануур луу шилжүүлбэл тэндээ шууд барилгын ажил..
З.Энхболд: - Биш ээ биш, хотхоныг шилжүүлэх биш, би энэ 20 сая долларын зээлээр баригдах барилгаа их сургуулийн хотхоныг хүлээх юм бол дахиад 2 жил хүлээх байх аа. Яагаад гэвэл 40 мянган хүнтэй хотын дэд бүтцийг газар доор хийгээд бултал тийм хэмжээний зардал гарна шүү дээ. Дарханыг байгуулсан шиг л юм болно шүү дээ. Тэгэхээр одоо бэлэн байгаа дэд бүтцийн боломжтой, одоо Дархан байж болох л байх. Эрдэнэт байж болох байх, Багануур байж болох байх. Бушуухан бушуухан эхлээд. Энэ 3 хотын хэн нь хамгийн сайн нөхцөл өгч байна бушуухан эхлэхгүй бол ирэх жилийн өдийд нөгөө аутсорсингийн төв яасан юм бэ гэдэг юм яриад л сууж байж магадгүй гэж би хэлээд байна л даа. 
Ё.Отгонбаяр: - Зээлийн хэлэлцээрийг байгуулаад эргээд соёрхон батлуулахаар орж ирнэ шүү дээ. Тэгэхээр газрын байршлын асуудлыг эцэслэсэн байя. 
З.Энхболд: - Өшөө нэг асуултад хариулсангүй өөрөө бас. Нөгөө 5 жилийн дипломын сургалт биш юм байгаа биз дээ. Тийм ээ. Бушуухан бушуухан төгсгөөд л гаргаад байдаг, ажилтай болгоод байдаг. Тэгээд эхний жилдээ Монголд байгуулсан Энэхэгийн тэр switch-ийн аль нэг салбарт ажиллаж байгаад дараа нь бие дагаад явах юм байгаа биз дээ. 


Ё.Отгонбаяр: - Тийм. Тийм л зориулалттай байгаа. 


З.Энхболд: - Тэгэхээр сургалтын байр, амьдрах байр, бизнес хийх байр гээд нэг гурван төрлийн байшин болох байх гэж би бодоод байна. Зөв үү? Дотуур байр тусгахгүй бол ерөөсөө болохгүй. Наад хүмүүс чинь гэр хороололд байшин хөлслөөд, дахиад юм сурах бол боломжгүй шүү дээ. Тэгэхээр нэг юм төлөвлөж байгаа бол комоор нь төлөвлөх хэрэгтэй л дээ. Дотуур байрны мөнгө байхгүй бол төсвөөс дотуур байрныхаа мөнгийг авах хэрэгтэй. 


Х.Жекей: - Э.Мөнх-Очир гишүүн. 


Э.Мөнх-Очир: - Би бас байршлын юм яриад байгаа юм л даа. Ер нь иймэрхүү төвүүдийг байгуулахад тэнд мэдээжийн хэрэг сургалтын орчин нь сайн бүрдсэн байх ёстой л доо. Тэгээд ер нь олон улсын туршлага гэх юм уу, энэ бол зүгээр нэг оюутны хотхон дотроо аваачаад хийж болохгүй байх аа. Би Ё.Отгонбаяр сайдтай уг нь санал солилцож байсан. Ж.Бат-Эрдэнэ даргатай ч солилцож байсан. Налайхад дэмий юм аа. Налайхад болохгүй. Оюутны хотхон гэдэг чинь өөрөө хэдэн сургуулийн захиргаан доор байдаг. Тэгээд өнөөдөр манай их сургууль, шинжлэх ухааны техникийн их сургууль гээд. За академич гэх юм уу ер нь эрдэмтэд гээд ярьсан ч болох юм. Тийм ээ. Эрдэмтдээс гараад байгаа шинэ бодол саналууд нь өнөөдөр амьдрал, үйлдвэрлэл дээр очдоггүй, хэрэгждэггүй тийм орчин луу аваачиж хийх гээд байгаа юм л даа. Энэ бол салбар нь өөрөө өөр. Өөр салбар. Энэ бол уг нь шууд гараад л амьдрал дээр шууд бараг суралцаж байх явцдаа амьдралд орчихдог, үйлдвэрлэлд орчихдог тийм салбар. Тийм болохоор энийг хуучны нэг ийм баригдсан юм нь дотроос нь гаргаад шинэ тийм сайхан орчин бүрдүүлээсэй. 


Миний нүдэнд харагдаад байгаа юм л даа. Тэр 5 дугаар станц барина гээд л манайхан баахан гүйсэн юм. Энэ Богд уулын зүүн энгэрт. Тэр аманд аваачаад яагаад болдоггүй юм. Тийм ам нь бэлэн байна шүү дээ. Тэр чинь бохирыг нь шийдчихсэн. Дулаан амархан. Эрчим хүч нь ойрхон. Эсвэл манай Богд уулын урд талын амууд байна. Хоосон. Тэр нэг модон дотор, орчин дотор, орчин нь бүрдчихсэн ийм газар аваачаад хийчихээ ч дээ. 20 саяар бол тэр байтугай гоё юм бариад хаячих бололцоо бол байна шүү дээ. Тэгэхээр энийг л тэгж шийдээсэй. Битгий нөгөө нэг Ё.Отгонбаяр сайд юун дотор байгаа нөгөө нэг, Боловсролын яамынхаа, нөгөө нэг өөрийнхөө рам дотор хараасай. Жаахан гаргаад, задлаад, шинэ орчин бүрдүүлээд бас нэг бий болгох тийм нөхцөлтэй. Ер нь бол аж үйлдвэрийн парк энэ тэр гээд яриад байгаа нь Багануур шүү дээ. Багануур дээр өнөөдөр бид нар тодорхой бас ийм юм байх л ёстой л доо. Тэндээс гарч байгаа шинэ санаа, шинэ юм бол бүгд үйлдвэр лүү шууд орох бололцоотой. Тэгэхээр энийг бол газрыг нь сайн хурдан шийдээсэй. Мөнгө төгрөг яах вэ. Зээл бид нар аваад төлөх нь ойлгомжтой. Сангийн яам угаасаа тооцоогоо хийж байгаа биз. Гол нь орчныг нь бүрдүүлж, энэ сурах, сурсан хүмүүс нь гараад энэ хаанаа ажиллах юм, амьдрах юм. Тэр бизнес хийх юмнуудыг нь бодох ёстой болов уу гэж бодоод байгаа юм. Зүгээр санал шүү. 

Х.Жекей: - Санал юм байна. Ингээд асуулт асуух гишүүд асуултаа асуугаад дууслаа. Санал нэмж хэлэх гишүүд байна уу? За алга байна. Одоо ингээд санал хураалт явуулъя. Томъёоллыг уншъя. 


Монгол Улсын Засгийн газар Бүгд Найрамдах Энэтхэг Улсын Засгийн газар хоорондын Зээлийн хэлэлцээрийн төслийг зөвшөөрч дэмжье гэсэн томъёоллоор санал хураалт явуулъя. Дэмжиж байгаа гишүүд. 


10-аас 6. За ингээд дэмжлээ. Энэ асуудалтай холбогдуулаад тэр нэг хоёр дахь асуудал хоёулаа ялгаа байхгүй юу. 


Байнгын хорооноос гаргасан санал, дүгнэлтийг Засгийн газарт хүргүүлэх ёстой. Гишүүдийн саяны ярьсан саналуудыг тусгаад Засгийн газарт хүргүүлье. Ингээд ажлын хэсэгтээ баярлалаа. 

Гурав. Монгол Улсын Засгийн газар, Азийн хөгжлийн банк хооронд байгуулсан “Дээд боловсролын шинэчлэлийн төсөл”-ийн Зээлийн хэлэлцээрийг соёрхон батлах тухай хуулийн төсөл


 За ингээд гуравдугаар асуудалдаа оръё. Монгол Улсын Засгийн газар Азийн хөгжлийн банк хооронд байгуулсан “Дээд боловсролын шинэчлэлийн төсөл”-ийн Зээлийн хэлэлцээрийг соёрхон батлах тухай хуулийн төсөл. 

Энэ асуудалтай холбогдуулан ажлын хэсгийг танилцуулъя. Ажлын хэсэг. Ё.Отгонбаяр Боловсрол, соёл, шинжлэх ухааны сайд, Д.Баттөр Сангийн яамны Төрийн нарийн бичгийн дарга, М.Баасанжав Боловсрол, соёл, шинжлэх ухааны яамны Дээд боловсролын газрын дарга, Д.Батцэцэг Боловсрол, соёл, шинжлэх ухааны яамны Мэргэжлийн боловсролын газрын мэргэжилтэн, Л.Болормаа Сангийн яамны Зээл, тусламжийн бодлого, хамтын ажиллагааны газрын ахлах мэргэжилтэн, Л.Мөнхтуяа Сангийн яамны Зээл, тусламжийн бодлого, хамтын ажиллагааны газрын мэргэжилтэн нар оролцож байгаа юм байна. 

Уг асуудалтай холбогдуулан Засгийн газрын гишүүн, Боловсрол, соёл, шинжлэх ухааны сайд Ё.Отгонбаяр танилцуулга хийх юм байна. Ингээд Ё.Отгонбаяр сайдыг микрофонд урьж байна. 

Ё.Отгонбаяр: - Байнгын хорооны эрхэм гишүүд ээ, 


Монгол Улсын боловсролын салбарын мастер төлөвлөгөө, дээд боловсролын шинэчлэлийн хөтөлбөр хэрэгжүүлэх зорилгоор Азийн хөгжлийнх банкны хөрөнгөөр дээд боловсролын шинэчлэлийн төслийг хэрэгжүүлэхээр боловсруулсан дээд боловсролын салбарт авч байгаа анхны хөнгөлөлттэй зээл болж байгаа юм. 


Төсөл нь Монгол Улсын дээд боловсролын хөтөлбөрийн чанар, нийцлэлийг сайжруулах, дээд боловсролын засаглал, менежментийг байгууллагын удирдлага, зохицуулалт, санхүүжилтийг бэхжүүлэх, дээд боловсролын тэгш байдал, хүртээмжийг сайжруулах гэсэн 3 бүрэлдэхүүн зорилготой. Төслийн зорилго нь олон улсын жишиг, шаардлага болон хөдөлмөрийн зах зээлийн эрэлт хэрэгцээг хангасан өрсөлдөхүйц чанартай дээд боловсролын тогтолцоог бий болгоход оршиж байгаа юм. Төслийн хүрээнд дээд боловсролын салбарын шинэчлэлийн бодлогын зөвлөмж боловсруулах, сургалтын хөтөлбөрийг шинэчлэх, сургалтын орчин, тоног төхөөрөмжийг сайжруулах, багш сурган хүмүүжүүлэгчдэд үндэсний үнэлгээний стандартыг тогтоох, хөдөө орон нутгийн их дээд сургуулиудын чадавхийг дээшлүүлэх зэрэг ажлыг хийхээр төлөвлөсөн. 

Энэ төсөл хэрэгжсэнээр сургалтын хөтөлбөрийг шинэчилж үндэсний хэмжээнд баталгаажуулж, 3-аас доошгүй хөтөлбөрийг олон улсын түвшинд баталгаажуулах, 22 улсын болон хувийн их дээд сургуулиудын сургалт судалгааны болон номын сангийн тоног төхөөрөмж, сурах бичиг, сургалтын материалаар хангах, 2 их дээд сургууль дээр тестын төв, е-сургалтын 3 төв, хөдөө орон нутгийн 4 их дээд сургуулиудад зайны сургалтын төвийг шинээр байгуулахаар төлөвлөж байгаа. Байгалийн ухаан, инженер технологи, хөдөө аж ахуй зэрэг тэргүүлэх салбарын багш, судлаачдын сургалт судалгаанд дэмжлэг үзүүлж, чадавхийг бэхжүүлэх, гадаадын их сургуулиудтай хамтарсан хос дипломт хөтөлбөрийг хэрэгжүүлэх ийм зорилгыг тавьж байгаа. 
Нийт өртөг 22.2 сая америк доллар байхаас Азийн хөгжлийн банкнаас 20.0 сая ам.долларын хөнгөлөлттэй зээлийг Монгол Улсын Засгийн газар нийт өртгийн 10.0 хувь буюу 2.2 сая америк долларыг санхүүжүүлэх юм. Энэ зээлийг 32 жилийн хугацаатай, эхний 8 жилд үндсэн төлбөрөөс чөлөөлөгдөж, 1.0 хувийн хүүтэй. Үлдсэн хугацаанд 1.5 хувь гэсэн нөхцөлөөр авч байгаа. Монгол Улсын Засгийн газрын энэ оны 4 сарын 27-ны өдрийн хуралдаанаар энэ төслийг хэлэлцэн дэмжээд Азийн хөгжлийн банктай 5 сарын 24-ний өдөр хэлэлцээр хийж Ерөнхий сайдад гарын үсэг зурах эрх олгосны дагуу 9 дүгээр сарын 9-ны өдөр зээлийн хэлэлцээрт гарын үсэг зурсан. Монгол Улсын Засгийн газрын энэ оны 11 дүгээр сарын 02-ны өдрийн хуралдаанаар Засгийн газар, Азийн хөгжлийн банкны хоорондох энэ зээлийн хэлэлцээрийг Засгийн газрын өргөн мэдүүлснээр соёрхон батлахыг дэмжсэн. 

Энэ санхүүжилтийн хэлэлцээрийг соёрхон батлах тухай асуудлыг хэлэлцэж Улсын Их Хуралд оруулах асуудлыг дэмжиж өгөхийг хүсье. 


Х.Жекей: - Ё.Отгонбаяр сайдад баярлалаа. Танилцуулгатай холбогдуулан асуулт асуух гишүүд байна уу? З.Энхболд гишүүн. За З.Энхболд гишүүн асуултаа асууя. 

З.Энхболд: - Зээлийн зөвшилцөх дээр 2011 оны 05 сарын 11-нд миний асуулт байна л даа. Системийн шинэчлэл хийж байгаа сургуулийг тэтгэх зорилгоор урамшуулал маягаар зээлийг олгох, сургалтын төлбөрийг тооцож байгаа механизмыг өөрчилж төлбөрийг нэмэхгүйгээр орлого талыг нь сайжруулах гээд. Энэ хэрхэн туссан бэ? 

Хоёрдугаарт, номын сангийн тухай ярилаа. Сургууль болгон номын сантай байлгах бол одоо утга учир муутай шүү дээ. Тэгэхээр сургууль дундын номын сан байршлаар нь харж байгаад. Одоо Налайхад их сургуулийн хотхон байгуулдаг бол нэг номын сантай л байх ёстой шүү дээ. Тэр нь өөрөө одоо хамгийн мундаг нь байхаар. Тэгэхгүй сургууль болгон нэг номын сан барьдаг. Бүх ном нь адилхан шахуу байдаг. Давхардал гараад байгаа байхгүй юу. Ийм нэг хоёр асуултад хариу хэлээч. 

Х.Жекей: - Ё.Отгонбаяр сайд хариулъя. 


Ё.Отгонбаяр: - З.Энхболд гишүүний асуултад хариулъя. Энэ зээлийн хэлэлцээрийг Байнгын хороогоор хэлэлцэж байх үеэр таны гаргасан саналыг бид анхаарч Азийн хөгжлийн банктай ярилцаж байгаа. Одоо бол энэ хийгдэх ажлын хүрээний төсөл дотор ялангуяа засаглалыг сайжруулах, тэгш байдал, хүртээмжийг сайжруулах ажлын хүрээнд тусгая гэж ингэж тохиролцсон байгаа. 

Олон номын сан тусдаа байх ёсгүй гэдэг тал дээр таны саналтай санал нэг байна. Их сургуулийн хотхоны номын сангийн техник, эдийн засгийн үндэслэлийг Солонгосын тал хийж байгаа. Солонгосын КИТО гээд байгууллага хийхээр болоод явж байгаа. Энэ бол нэгдсэн номын сан байх болно. Энэ төслийн хүрээнд яригдаж байгаа номын сангийн асуудал бол одоо манай дээд боловсролын салбарт гараад байгаа нэг том бэрхшээл ерөнхий боловсролд үндсэн гадаад хэл англи хэл болчихсон. Дээд боловсролдоо номын сан нь орос ном давамгайлсан ийм номын сантай хэвээрээ байгаа учраас энэ цаашдаа энэ асуудлыг нь шийдвэрлэх, е-номын сан байгуулах. Дээрээс нь бас нэг яригдаж байгаа юм гэвэл үнэ төлбөргүй сургалтын материалуудыг онлайн болгох гэсэн ийм гурван чиглэлээр асуудал яригдаж байгаа. 

Х.Жекей: - Асуулт хангалттай юу? Ингээд асуулт асуух гишүүд асууж дууслаа. Санал хэлэх гишүүд байна уу? Н.Ганбямба гишүүн. За ингээд Н.Ганбямба гишүүн санал хэлэхийг урьж байна. 

Н.Ганбямба: - Энэ төслийг дэмжиж байна. Соёрхон батлах асуудлыг дэмжиж байна. Манайд гол нь нөгөө сая Э.Мөнх-Очир гишүүний хэлдэгээр баялаг бүтээдэггүй нөгөө байгалийн ухаан, одоо нийгмийн ухаан. Уучлаарай. Баялаг бүтээдэггүй нийгмийн ухаан, хүмүүнлэгийн салбар нь ингээд 80 гаруй хувийг эзлээд үйлдвэрлэлд нэвтэрдэггүй гээд. Саяны нөгөө Э.Мөнх-Очир гишүүний хэлсэнтэй санал нэг байгаа юм л даа. 

Тэгэхээр энэ тогтолцоог өөрчлөхийн тулд баялаг бүтээдэг тэр салбар буюу энэ байгалийн ухаан буюу тэр инженер, технологийнхоо чиглэлийг дэмжих тийм механизмыг оруулж өгвөл. Манайх дэлхийн чиг хандлага руу ойртож очно. Дэлхийн чиг хандлага чинь энтрепренёр [фр.entrepreneur-ажил олгогч] судалгааны сургуулиуд одоо дэлхийд тэргүүлээд эхэлчихлээ шүү дээ. Caltech гээд сая зарлаж байна. Хамгийн цөөхөн хүүхэдтэй, 500-хан оюутантай Caltech чинь, дэлхийд тэргүүлэх California Institute of Technology. MIT [Massachusetts Institute of Technology] байна. Дан энтрепренёр судалгааны сургуулиуд чинь бүр тасарчихлаа шүү дээ. Компаниуд гаргаад 26 мянган компаниас 2 триллион гаруй доллар жилдээ орж байна гэдэг чинь манай Монголын эдийн засгаас 400 гаруй дахин их болсон байх жишээтэй. Нэг л сургууль шүү дээ. Тэгэхээр бид нар тэр амжилтад хүрдэггүй юм аа гэхэд бодлого маань, одоо энэ гольдрол маань зөв гольдролд орчих юм бол баялаг бүтээдэг. Шинжлэх ухаан ч гэсэн үйлдвэрлэлд нэвтэрдэг болтлоо ингэж зөв гольдролдоо орох юм бол Монгол Улс хөгжихөд жаахан нэмэр болох юм. 

Тийм учраас дээд боловсролын салбар бол, одоо Ерөнхий сайд харин Их Хурал дээр хэлчихлээ. Инновацийн чиглэлийг барихаас өөр аргагүй. Инноваци гэдэг маань эрдэм шинжилгээний ажлыг баялаг болгохыг л хэлж байгаа юм. Инноваци гэдэг бол мэдлэгийг мөнгө болгохыг л хэлж байгаа юм. Тийм болохоор энтрепренёр. Энтрепренёр гэдэг маань инновацийг хэрэгжүүлэгч хүн шүү дээ. Тэр энтрепренёр судалгааны сургуулиуд л бий болох механизмыг хийж өгөх юм бол Монголын дээд боловсролын салбар зөв гольдролдоо орно. Тэгээд тэр чинь Монголыг хөгжихөд нэмэртэй болно. 
Одоо бол Э.Мөнх-Очир гишүүний түрүүний хэлдэг шиг үнэн л дээ. Яг ний нуугүй хэлэхэд Шинжлэх ухаан, технологийн их сургууль гээд улсын сургуулийн доктор, профессор технологи гаргах юм бол бизнес болгож болохгүй гэсэн эрх зүйн орчинтой явж байгаа. Инноваци хийж болохгүй гэсэн орчинтой. Монгол Улсын Их Сургуулийн доктор, профессор технологи хийх юм бол үйлдвэрлэлд нэвтрүүлж болохгүй гэсэн ийм эрх зүйн орчин Монголд байж байгаа. Одоо Инновацийн хууль хэлэлцээд эхлэхээр энэ нэг жаахан, энэ хүлээс тайлагдаж магадгүй гэж би горьдож байна. 
Манай Боловсролын яамны удирдлагууд харин маш гоё ярилцлагууд өгсөн байгаа. М.Баасанжав даргын ярилцлага дээр сургалт, судалгаа, үйлдвэрлэл хосолсон ийм цогцолбор хэлбэрээр дээд боловсролын салбарыг хөгжүүлнэ гэсэн ярилцлагыг би уншиж байсан. Энэ л дээ. Инноваци гэдэг чинь ердөө энэ шүү дээ. Тийм учраас одоо бид энэ их мөнгийг өөрчлөхдөө гольдролыг нь зөв болгоод, механизмыг нь зөв болгоод хийж чадах юм бол. Одоо өнөөдөр Монгол Улсын Их Сургууль яг нарийндаа Харвардад Ph.D хамгаалсан залуу доктор ирэх юм бол орох шаардлагагүй болчихоод байгаа юм. Яагаад гэвэл 30 жил, 40 жил болсон багш нар маань тэргүүлэх профессор болж илүү цалин авдаг болохоор тэр Харвардад доктор хамгаалсан залуу бол 30 жил хүлээгээд л сууж байх юм байна л даа. Тийм учраас энэ хуучин эрх зүйн орчингуудыг өөрчилж байж энэ шинэ зөв гольдролдоо орох юм. Тэгээд энэний гол гарц нь инноваци л даа. Инновацийн хууль батлагдаад ирэхэд энэ хүлээснүүд бид тайлагдах болов уу гэж бодоод байгаа юм. Өөрөөр хэлэх юм бол одоохондоо манайд нөгөө хамтрал коммуны бухны иддэг бэлчээр лүү хувийн аж ахуйтан Санжаагийн бух очиж идэж болохгүй л байхгүй юу. Тийм онигоо байдаг шүү дээ. Тэр чинь манай яг энэ салбарт маань байж л байгаа юм. Тийм учраас ердөө хувь хувьсгалын гэж хүлээснүүдийг нь, энэ хэрэм хашаануудыг нь нурааж хаях юм бол зөв гольдрол руугаа ойртож очно. Одоо ерөөсөө технологи бүтээгээд л баялаг болгож байвал тэр чинь зөв гольдрол руугаа явж байна гэсэн үг. 
Эрдэм шинжилгээний ажил үйлдвэрлэлд нэвтрэх юм бол энэ инноваци. Энэ бол инноваци. Өөрөөр хэлэх юм бол одоо баялаг л бүтээж байвал инноваци. Монгол Улс чинь бол түүхий эдийн засагтай орон шүү дээ. Түүхийгээрээ л дуудуулаад байгаа. Одоо бид нар Инновацийн хууль гарах юм бол энэ нэг тогтолцоонууд өөрчлөгдөх байх гэж горьдож байна. Өөрөөр хэлэх юм бол эрдэм шинжилгээ, мэдлэг боловсролыг үйлдвэрлэлд нэвтрүүлээд баялаг болгодог энэ тогтолцоо руу л явж байж бид нар зөв гольдролд орж Монгол Улсын хөгжилд хуруун чинээ жаахан ч гэсэн өөрчлөлт оруулна шүү дээ. Одоогоор бол ерөөсөө энэ шинжлэх ухаан, технологийн сангийн маань 17.0 тэрбум төгрөг үйлдвэрлэлд нэвтэрсэн юм байна уу гэхээр байхгүй л байгаа байхгүй юу. Одоо яг нарийндаа хэрэглээний судалгааны хүрээлэнгүүдийг яамдуудад нь өгөхөөс авахуулаад бүтцийн олон өөрчлөлт хиймээр юм зөндөө л бий. 
Тэгэхээр би энэ дээд боловсролын салбарын өөрчлөлт бол зөв гольдрол руугаа ороход энэ мөнгө жаахан ч гэсэн нэмэр болоосой гэж бодож байна. 

Х.Жекей: - Баярлалаа. Ингээд санал хэлэх гишүүд саналаа хэлээд дууслаа. Санал хураалт явуулъя. Томъёоллыг уншиж танилцуулъя. 
Монгол Улсын Засгийн газар, Азийн хөгжлийн банк хооронд байгуулсан “Дээд боловсролын шинэчлэлийн төсөл”-ийн Зээлийн хэлэлцээрийг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэн соёрхон батлах нь зүйтэй гэсэн томъёоллоор санал хураалт явуулъя. Дэмжиж байгаа гишүүд гараа өргөж саналаа өгье. 
10-аас 7. За ингээд санал дэмжигдлээ. 

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Н.Ганбямба гишүүн та илтгэчих үү. За ингээд Н.Ганбямба гишүүнийг томиллоо. 
За ажлын хэсэгт баярлалаа. Гуравдугаар асуудал дууслаа. 
Дөрөв. “Дэлхийн шуудан холбооны дүрмийн наймдугаар нэмэлт протокол”-ыг соёрхон батлах тухай хуулийн төсөл


Дөрөвдүгээр асуудал. “Дэлхийн шуудан холбооны дүрмийн наймдугаар нэмэлт протокол”-ыг соёрхон батлах тухай хуулийн төсөл. Ажлын хэсгийг оруулъя. 

Ажлын хэсэг дараахь бүрэлдэхүүн байх юм байна. Ё.Отгонбаяр Боловсрол, соёл, шинжлэх ухааны сайд, Засгийн газрын гишүүн. Дээр нь Ч.Баттөмөр дарга байна уу? Байхгүй юу. Ж.Бат-Эрдэнэ Мэдээлэл, шуудан, харилцаа холбоо, технологийн газрын дарга. Ж.Баатархүү Мэдээлэл, шуудан, харилцаа холбоо, технологийн газрын Бодлого, төлөвлөлтийн хэлтсийн ахлах мэргэжилтэн. Н.Цэвээндарь Мэдээлэл, шуудан, харилцаа холбоо, технологийн газрын Төрийн захиргааны удирдлага, хамтын ажиллагааны хэлтсийн ахлах мэргэжилтэн. Ийм бүрэлдэхүүн оролцож байгаа юм байна. 

За соёрхон батлах хуулийн төслийн талаархи танилцуулгыг Ё.Отгонбаяр сайд хийнэ. Ё.Отгонбаяр сайдыг микрофонд урьж байна. 

Ё.Отгонбаяр: - Байнгын хорооны эрхэм гишүүд ээ, 


Дэлхийн шуудан холбоо НҮБ-ын төрөлжсөн байгууллага бөгөөд манай улс Дэлхийн шуудан холбооны гишүүн орноор 1963 онд элссэн. Монголын төлөөлөгчид 1964 онд Австрийн Вена хотноо хуралдсан их хуралд оролцож, уг хурлаар хэлэлцэж гаргасан Дэлхийн шуудан холбооны дүрэмд гарын үсэг зурж, 1968 онд түүнийг БНМАУ-ын АИХ-ын Тэргүүлэгчдийн зарлигаар соёрхон батлуулсан байна. Дараагийн их хурлуудаар уг дүрэмд зохих нэмэлт, өөрчлөлтүүдийг оруулан энэ тухай нэмэлт протокол үйлддэг. Монголын бүрэн эрхт төлөөлөгч удаа дараагийн их хурлуудын холбогдох баримт бичгүүдэд гарын үсэг зурж мөрдсөөр ирсэн юм. 

Женев хотод 2008 онд хуралдсан Дэлхийн шуудан холбооны бүрэн эрхт төлөөлөгчдийн ээлжит их хурлаар хэлэлцэж баталсан Дэлхийн шуудан холбооны дүрмийн наймдугаар нэмэлт протоколыг соёрхон батлах тухай асуудлыг Засгийн газрын хуралдаанаар хэлэлцэж шийдвэрлэсний дагуу Улсын Их Хурлын холбогдох Байнгын хороотой зөвшилцөхөөр хүргүүлсэн. Улсын Их Хурлын Аюулгүй байдал, гадаад бодлогын байнгын хорооны 2011 оны 10 дугаар сарын 04-ний өдрийн 16 дугаар хуралдаанаас Дэлхийн шуудан холбооны бүрэн эрхт төлөөлөгчтэй ээлжит их хурлаар баталж гаргасан шуудан холбооны дүрмийн наймдугаар нэмэлт протоколыг соёрхон батлах тухай асуудлыг зөвшөөрсөн шийдвэр гаргасан юм. Үүний дагуу Женев хотноо хуралдсан Дэлхийн шуудан холбооны бүрэн эрхт төлөөлөгчдийн ээлжит их хурлаар хэлэлцэж баталсан Дэлхийн шуудан холбооны дүрмийн наймдугаар нэмэлт протоколыг соёрхон батлах тухай хуулийн төслийг Засгийн газрын хуралдаанаар хэлэлцээд Улсын Их Хуралд өргөн мэдүүлсэн байна. 
Энэ асуудлыг Байнгын хорооны хурлаар хэлэлцэн дэмжиж өгөхийг хүсье. 
Х.Жекей: - Ё.Отгонбаяр сайдад баярлалаа. Асуулт асуух гишүүд байна уу? З.Энхболд гишүүн. За ингээд З.Энхболд гишүүн асуулт асууя. 
З.Энхболд: - Энэ нөгөө нэг будлиад байдаг заалт мөн үү? Тийм ээ. Ороод буцаад. Юу нь ч болдоггүй билээ. Тийм. Би энэ дотроос нь нэг их юм ярихгүй. Энэ угаасаа хийгдэх ёстой ажил байгаа. Би зүгээр шуудангийн Ж.Баатархүү гээд насаараа явж байгаа хүн байгаа. Нэг танин мэдэхүйн юм асуух гэсэн юм. Мөн биз? Ж.Баатархүү. Захирал байсан?
Ж.Баатархүү: - Мөн.

З.Энхболд: - Манай энэ шуудангийн концепци гээд 40.0 тэрбум төгрөг хэдэн онд ч билээ зарцуулахаар. Айл болгонд шуудангийн хайрцаг үнэгүй авч өгөхөөр төсөв дээр яваад байгаа юм. Тэгээд зах зухаасаа жижиг сажиг мөнгө тавигдаад байгаа юм л даа. Энэ концепци чинь зөв юм уу, үгүй юу? Одоо дэлхийн хамгийн том шуудангийн байгууллага Америкийн шуудан USPS [The United States Postal Service] цомхотгол хийж байна л даа. Хуучин машинаар захиа хүргэж өгдөг байсан бол тэрэг түрчихсэн явж байна лээ шүү дээ. Дампуурлаа зарлаад. Тэгээд бас л манайх шиг том газар нутагтай. Хөдөө тосгон руу шуудан хүргэж, захиа хүргэж өгөх бол их үнэтэй тусаад байдаг. 
Тэгээд бид нар энэ америкчуудын татгалзаад байгаа арга хэлбэрээр цаашид явах хэрэгтэй юм уу? Төсөв рүү юу ч хамаагүй оруулаад, юу ч хамаагүй батлуулж болж байна л даа. 40.0 тэрбум төгрөгөөр шуудантай болох юм гэнэ. Тэгээд үр ашиг маш их. Шуудан чинь одоо ашиг олдоггүй юм аа гэхэд ядаж алдагдалгүй байх ёстой шүү дээ. Тэгээд бусад улсуудын туршиж үзээд дампуурсан схемээр явах хэрэг байгаа юм уу? Би бол тэр 40.0 тэрбум төгрөг, шуудангийн хайрцагны 10 ч билүү ингээд мөнгийг бол хэрэггүй гэж бодож байгаа юм. Өөр юм бодож ол л доо. E-mail гэж байна. Цахим гарын үсэг гэж байна. Заавал цаас гэдгээсээ татгалзаад байна шүү дээ бусад улсууд чинь. Та нар одоо юу гэж харж байгаа юм. 
Манайд шуудан бол их сонирхолтой сэдэв л дээ. Дэлхийн хамгийн сийрэг хүн амтай улс. Тэгээд социализмын үед ч хөгжүүлж чадаагүй. Одоо тэгээд мөнгө үнэ цэнэгүй болсон учраас юунд ч хамаагүй зарцуулаад, үр ашгийг нь тооцохгүй систем рүү явах гээд байна шүү дээ. 
Х.Жекей: - За ажлын хэсгээс хариулах хүн байвал хариулаарай. 

Ж.Бат-Эрдэнэ: - З.Энхболд гишүүний асуултад хариулъя. Бид ер нь энэ шуудангийн салбарын үйл ажиллагаа бол бас арай өөр болоод байгаа л даа сүүлийн үед. Тэгээд бидний боловсруулж оруулж ирсэн Өрх бүр шуудан хөтөлбөр, Шуудангийн салбарын үйл ажиллагааг сайжруулах гээд хоёр ийм хэсэг дээр ирэх оны төсөв дээр бас томоохон төсөл хэрэгжүүлье гэж явж байгаа юм. 
Тэгэхээр ерөнхий хандлага бол бас З.Энхболд гишүүнтэй би санал нэг байгаа юм. Тэгээд одоо бол дэлхийн нийтийн шуудангийн байгууллагын, шуудангийн компаниудын хандлага юу болсон бэ гэхээр зэрэг ерөнхийдөө ложистикийн үйлчилгээ гүйцэтгэдэг болсон байна. Өөрөөр хэлэх юм бол захиалагч нийлүүлэгч хоёрын, тэр хоёрын хэрэгцээн дээр тулгуурласан үйлчилгээг шуудангийн байгууллагууд гүйцэтгэдэг болсон ийм хэлбэр лүүгээ шилжиж байгаа юм. Тийм учраас шуудан дээр хоёр төслийн нэг нь Өрх бүр шуудан хөтөлбөр гэдэг нь бол шуудангийн хайрцгийн системийг нэвтрүүлэхгүй бол одоо бол нөгөө аюулгүй байдлын талаасаа ч тэр, айл болгонд хүргэж байгаа одоо төлбөрийн даалгаварч байдаг юм уу, элдэв сонин, захиа, шуудан энэ болгон бол дандаа хаалга тогшилтоор ингээд явагдаад байгаа юм. Тийм учраас энийг бол одоо шуудангийн хайрцгаар шийддэг ийм туршлага бол дэлхий нийтийн жишиг байна. Тийм учраас энийгээ хэрэгжүүлэх нь зөв юм байна гэж нэгдүгээрт үзэж байгаа. 
Хоёрдугаарт, шуудангийн одоогийн систем яаж байна вэ гэхээр жишээлэх юм бол Баян-Өлгийгөөс Ховд аймаг руу явуулж байгаа захиа, илгээмж бол дандаа Улаанбаатараар дамжиж явж байгаа юм. Баян-Өлгийгөөс Улаанбаатарт ирээд, Улаанбаатараас буцаагаад Ховд руу ачигдаж байгаа. Ийм хэлбэрээ яваад байгаа юм. Тэгэхээр энэ системийг бид нар арай өөрчилье гэж байгаа юм. Бүсчилсэн хэлбэрээр энэ шуудангийн түгээлтийн хэлбэрийг нь бүсчилсэн хэлбэрээр бий болгочих юм бол нэгдүгээрт хадгалалт хамгаалалт, хүргэлтийн аюулгүй байдал нь сайжрах юм байна. Хоёрдугаарт, энэ орон зайн зардлын хувьд бас хэмнэх боломжтой болох юм байна гэж ингэж үзэж байгаа юм. Тийм учраас энэ шуудангийн салбар дээр ийм зүйлийг хэрэгжүүлэх нь зөв юм уу гэж ингэж бодож байгаа юм. 
Х.Жекей: - За Ж.Бат-Эрдэнэ Мэдээлэл, шуудан, харилцаа холбоо, технологийн газрын дарга хариуллаа. Нэмж хариулах уу? 
Ж.Баатархүү: - Би З.Энхболд гишүүний асуулттай холбогдуулаад нэмэлт товчхон. Ер нь яг олон улсын чиг хандлага бол угаасаа яг тийм байгаа. Өөрөөр хэлэх юм бол Дэлхийн шуудан холбооны 2012 он хүртэлх стратегид бол шуудангийн үйлчилгээний загварыг илгээлт бол logistic, бичиг захидал бол hybrid шуудан, санхүүгийн үйлчилгээ бол банк гээд ийм загварыг гаргачихсан. Тэгээд энийгээ яг хийх шуудангийн үндсэн сүлжээний загварыг механик хүргэлт, электрон шуудан, тэгээд санхүүгийн үйлчилгээ гэсэн ийм гурвалсан сүлжээний загварыг нь ингээд гаргачихсан. Яг энэтэй уялдуулаад бид шуудангийнхаа концепци бодлоготой update хийж байгаа. Одоо ингээд бид нар Их Хуралд ингээд өргөн баригдсан байж байгаа. Хөгжлийн төлөө мэдээлэл, шуудан, харилцаа холбоо, технологийн төрийн бодлого гээд. Тэр дотор яг энэ чиглэлийн бодлого явж байгаа. Тийм учраас яг одоо тэр бол санал нэг байна. Яг энэтэй уялдуулаад бид шуудангийнхаа бодлого, төлөвлөлтөд шинэчлэл, тодруулга хийж явж байгаа. 
Х.Жекей: - За З.Энхболд гишүүн. 

З.Энхболд: - Айл болгон шуудангийн хайрцаг улсын төсвөөр авч өгөхийг би ойлгохгүй байна. Тэр айл нь өөрөө л авна биз дээ. Яагаад тэр айлын өмнөөс улс мөнгө төлж байдаг юм. 
Хоёрдугаарт, манай улсын онцлог байна шүү дээ. Бид хамгийн сийрэг хүн амтай улс байгаа юм. Тэгээд хамгийн сийрэг хүн амтай улсад шуудангийн зардал хамгийн өндөр байж таарна. Тэр бол одоо аксиом байхгүй юу. Энэ хамгийн өндөр зардлыг чинь хэрэглэгчид дийлэхгүй бол улс дотаци өгөхгүй шүү дээ. Ийм тохиолдолд энэ шуудан чинь өөрөө ядаж зардлаа нөхдөг байхгүй бол улсаас байнга дотаци өгөөд байж чадахгүй шүү дээ. Тэгэхээр манай улсын өөрийн онцлогт таарсан, аль болохоор олон бичиг баримтыг электрон хэлбэрээр явуулдаг тал руугаа явуулаачээ. Тэр илгээмж бол бизнесийн үйлчилгээ шүү дээ. 
Х.Жекей: - Санал уу. Тийм ээ. Ингээд асуулт асуух гишүүд дуусчихлаа. Асуулт асуугаад дууслаа. Одоо санал хэлэх гишүүд. За Н.Ганбямба гишүүн, Э.Мөнх-Очир гишүүн. Н.Ганбямба гишүүнд микрофон өгье. 
Н.Ганбямба: - Түрүүчийнхтэй санал нэг байна л даа. Одоогоор аливаа үйл ажиллагаа бол эрэлт дээр үндэслэж явагддаг. Тэгэхээр яг одоогийн эрэлтээ аваад үзэх юм бол шуудангийн салбар их өөрчлөгдсөн байх. Одоо нөгөө захиа явуулдаг, энэ их мессеж бичиж байхад захиа ер нь хэд дахин буурсан байгаа бол. Захиа явуулдаг, тэр шуудангийн хайрцгаар захиа явуулдаг энэ тэр бол одоо ер нь эрс өөрчлөлт орсон доо. Энэ гар утасны систем орж ирснээс хойш мессежээр явуулна, өшөө дээрээс нь шуудангийн маань хуучин хийж байсан маш олон үйлчилгээнүүдийн гольдролд өөрчлөлт орчихлоо. 
Тэгэхээр ерөнхийдөө бол зах зээлийн эрэлт байвал одоо мэдээж захиа ч гэсэн, шуудангийн хайрцаг ч гэсэн тодорхой хэмжээнд байх байх л даа. Тэгээд зах зээлийн эрэлтэд нийцүүлж байж ямар нэгэн үйл ажиллагаа явагддаг. Одоо бол тэр хуучин системийн үеийн шуудан бол орвонгоороо эргэчихлээ. Одоо Баян-Өлгий рүү захиа явуулж байхаар мессеж явуулж байна. Албан бичиг гэвэл конверт дугтуйнд хийж явуулдаг уу гэвэл сая цахим гарын үсэг батлагчихаар одоо албан бичгүүд бол үндсэндээ интернэтээр явагдах нь байна. Ерөнхийдөө бол шуудан дээр байсан гол гол үйлчилгээнүүдийн эрэлт их багасч байх шиг байгаа юм. Тэгээд мэдээж эрэлт нийлүүлэлтийн огтлолцол дээр зах зээлийн бүх л юм зохицогдож явахаас хойш, тэр дээр байгаа л юм нь дээр хийхээс биш. Харин сая бол та нөхөд шуудангийн шинэ концепци өргөн барих гэж байгаа гэж ярилаа. Энэ концепцио хэлэлцүүлээд тэгээд дараа нь энэ Дэлхийн шуудан холбооны дүрмийн протоколд өөрчлөлт оруулах, соёрхон батлах асуудлаа хэлэлцэж болоогүй юм уу, эсвэл одоо бид нар тэр концепцитойгоо нийцэх юм аа гээд одоо өнөөдрийн энэ асуудлыг хэлэлцэж байгаа юм уу? Ямар ч байсан шуудан бол үндсэндээ хуучин системийн үеийнхээс орвонгоороо эргэчихсэн, шал өөр бүтэц рүү орсон учраас айлууд шуудангийн хайрцаг захиалаасаа илүү вэбсайтаар ихэнхи мэдээллээ авчихаж байна. Имэйлээр буюу мессежээр хамаг захидлаа явуулчихдаг болчихлоо. Ийм тохиолдолд шуудангийн маань салбар бол орвонгоороо өөрчлөгдөөд ёстой нөгөө реформын чанартай өөрчлөлт, концепци бол шал өөр концепци өргөн баригдаж орж ирэх болов уу гэж бодож байгаа шүү. 
Х.Жекей: - Баярлалаа. Э.Мөнх-Очир гишүүн. 
Э.Мөнх-Очир: - Миний хувьд бол бас нэг жаахан өөр санаатай. Ер нь шинэчлэл болгон, шинэ юм болгон бас сайн байдаггүй юм аа. Тэгэхээр тодорхой зүйл дээр бол мэдээжийн хэрэг энэ технологийн дэвшил хөгжиж байгаатай холбогдуулаад технологийн дэвшлийг ашиглаад явах нь зүйтэй байна. Энэ чинь хуучны шуудангийн салбарын үйлчилгээний. З.Энхболд гишүүний яриад байгаа зөв л дөө. Бизнес гэдэг нь үнэн. Тэгэхдээ тэр бизнесийг чинь хүргэх суурийг нь тэр бизнесийг нь явуулах, иргэдэд үйлчилж байгаа нөхцөлийг нь бүрдүүлэхийг нь улс хийж байх ёстой. Хаягжилт, өөрийн хаягтай байх ёстой. Тэр газар нь хаанаа хүрч байх ёстой юм. Тэр хүрэх дэд бүтцийг нь бий болгож байх ёстой юм. Энэ бүгдийг нь манайхан хийж байх ёстой л доо. Өнөөдөр шуудангийн салбарыг зүгээр нэг мэдээлэл өгөгдөх, нэг нэгэндээ захиа бичих тийм утгаар ойлгож болохгүй. Цаанаа өөрөө бас нэг тийм онцлогтой юм байдаг. Юу нь гэхээр зэрэг бас аюулгүй байдлын талыг бодож байх ёстой. Бид нар сүүлийн үед бүгд үүрэн телефон руу шилжлээ гээд цахилгаан холбоо компанийг өнөөдөр санаатайгаар, зохион байгуулалттайгаар дампууруулж байна шүү дээ. Тэгэхэд тэр гар утсаар заавал мессеж тэр 300, 400 төгрөгийг нь төлөхгүй 120 төгрөгөөр, 50 төгрөгөөр өнөөдөр Улаанбаатар луу ярих сүлжээ нь, улсын сүлжээ нь байж байна шүү дээ. Яагаад тэр улсын сүлжээгээр үнэгүй төлж энэ хувийн компаниудын үнэтэй утсаар заавал ярих иргэдийн хэнэ боломжийг хангаж өгч байгаа юм. Өнөөдөр газар хөдлөлт болъё. Өнөөдөр салхи шуурга болъё. Тэр эрчим хүчний шугам нь уная. Тэр уул ус нь хөдлөөд одоо юу гэдэг юм. Тэр шилэн кабелууд чинь таслачихаар зэрэг яах юм. Энэ юм аа бид нар дандаа үгүйсгээд шинэ болгоноор үгүйсгэж хуучнаа авч хаях гээд байдаг юм. 
Өнөөдөр Монгол Улсын өөрийнх нь бий болгосон, энэ олон жилийн туршид бий болгосон, аюулгүй байдлыг хангаж байсан, энэ сум болгон дээр очсон, бараг баг болгон дээр ярьдаг байсан энэ сүлжээг үнэгүйдүүлээд. Үнэгүйдүүлэнгүүтээ гадаадынханд зараад. Өнөөдөр тэр Ж.Бат-Эрдэнэ даргад би хаяа санал солилцохдоо хэлдэг л байсан. Тэр Солонгосуудаас буцааж авах ёстой шүү дээ. Цахилгаан холбоо компани гэдэг юмыг өнөөдөр авах ёстой шүү дээ. Яагаад өнөөдөр Монгол Улс энэ мэдээлэл, технологийн салбарыг шинэчилье, сайжруулъя гэж 70, 80 тэрбум төгрөг авангуутаа тэр компаниас салж байгаа хувийн компанид нь өр өгөхгүйгээр. Тэгсэн мөртлөө тэр компани тэр тоног төхөөрөмжийг нь ашиглаж байгаа шүү дээ. Тэр дээр өр өгөхгүй бүх өрийг нь улсын сүлжээ компани дээр өнөөдөр үүрүүлчихсэн. 90 тэрбумын алдагдалтай компани болгоод явж байгаа юм. Ийм байдал байж болохгүй. 
Тийм болохоор өнөөдөр ямар нэгэн байдлаар шинэчлэл хийе гэж байгаа бол хуучин бидний өөрсдийн аюулгүй байдал хангасан, бидэнд хэрэгтэй, ард иргэд. Ялангуяа ард иргэдэд. Өнөөдөр бид нар уул уурхайн дарга нарыг, гар утас бариад яваад байгаа уул уурхайн дарга нарыг ярихгүй байгаа шүү дээ. Өнөөдөр хотод нэгнийх нь бие муудахад ямар ч нөхцөлд, ямар ч шуургатай, долгион барихгүй, цахилгаан байхгүй нөхцөлд хот руу холбоо барьж чаддаг тийм холбоонууд байх ёстой юм. Тэрүүгээр байнгын үйлчилгээ явахгүй гэхэд улс өөрөө тэрийг нөхөөд, зардлыг нь нөхөөд явж байх ёстой ийм юм байгаа. Тэрэнтэй яг адил энэ шуудан. Өнөөдөр бичгээр ямар ч нөхцөлд мэдээлэл очдог, мэдээлэл ирдэг тийм дэд бүтэц нь байх ёстой юм. Хүн болгон өөрийн хаягтай. Бид нар яриад байгаа тэр үнэмлэх чинь ч гэсэндээ хаана чи байгаа юм бэ, чи хаана амьдардаг юм бэ, чамд өнөөдөр улсаас мэдээ, иргэнтэйгээ харьцахад юугаар яаж очих вэ гэдгийг тодорхойлсон хаягтай, хайрцагтай байх ёстой. Түүнээс ингээд сайхан дэмий тэнээд хүн хаана явж байгаа нь мэдэгдэхгүй, бүртгэлгүй ийм юм явж байж болохгүй л дээ. Тийм болохоор хаягийг нь бол яах вэ тэр хайрцгийг нь авах нь иргэн хүн авах үүргээрээ авна биз. Тэр нь ямар байдлаар өгөгдөнө өгнө биз. Мэдээжийн хэрэг өнөөдөр төмөр хайрцаг байна уу, ямар хайрцаг байна, гар утасны 20, 30, 40, 60 мянгын хэмжээний үнэтэй байхгүй шүү дээ. Ойлгомжтой. 10 гаруй мянга. Тэгэхээр энийг улс аваачаад тэр хаяг дээр нь зоож өгөх ёстой юм. Тэгээд тэрийг нь авах мөнгийг нь яах вэ тэрийг мэдэхгүй. Тэр зохицуулалт нь хийгддэг юм байгаа биз. Энэ бол байх ёстой гэдгийг хэлэх гэсэн юм. 
Тэгээд өнөөдөр бид нар бүх юм аа мэдээжийн хэрэг онлайнаар, ингээд янз янзаар төлбөрөө ч хийж байна, хуулгаа ч авч байна, одоо бид нар яривал. Банкны хэмжээнд яриад байна л даа. Тэгэхэд энэнээс чинь гадна өшөө цаасаар ирдэг юм. Цаасаар ирэх шаардлагатай. Тэгж байж энэ чинь баталгаажиж байх ёстой. Бид нар өнөөдөр бүх юмыг энэ хайрцаг дотор хийчихээд, энэ хайрцгийнх нь өнөөдөр нэг юм нь байхгүй болоход тэр нь байхгүй болдог шүү дээ. За баярлалаа. 
Х.Жекей: - За баярлалаа. Ингээд санал, дүгнэлт хэлж дууслаа. Одоо санал хураалт явуулъя. 

Томъёоллыг уншиж танилцуулъя. Дэлхийн шуудан холбооны дүрмийн наймдугаар нэмэлт протоколыг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэн соёрхон батлах нь зүйтэй гэсэн ийм томъёоллоор дэмжиж байгаа гишүүд гараа өргөж саналаа өгнө үү. 
10-аас 6. Дэмжигдэж байна. 

Саяны гишүүдийн гаргасан саналыг Байнгын хорооны дүгнэлтэд оруулаад, тэгээд Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд хүргүүлье. Нэгдсэн хуралдаанд Байнгын хорооны санал, дүгнэлтийг Э.Мөнх-Очир гишүүн уншъя. 
За ингээд ажлын хэсгийнхэнд баярлалаа. Байнгын хорооны өнөөдөр хэлэлцэхээр төлөвлөгдсөн 4 асуудал ингээд дууслаа. Их Хурлын гишүүдэд баярлалаа. Хуралдаан хаасныг мэдэгдье. 
Хуралдаан 11 цаг 45 минутад өндөрлөв.

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ

